
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

«БОЛОР ТОЛЬ» ТҮҮХЭН РОМАНЫ ТУХАЙ

	 

	Академич Ш. Нацагдорж зөвхөн монголд төдийгүй, дэлхийн бусад орон юуны урьд ЗХУ-д өөрийн бүтээлээрээ нэрд гарсан юм. Түүний «Халхын түүх», «Ар монголд гарсан ардын хөдөлгөөн», «Сум хамжлага шавь ард», «Монголын феодализмын үндсэн замнал» зэрэг баялаг баримт материалыг үндэслэн нэгтгэн дүгнэсэн зохиолууд нь мэргэжилтэн нарын зүгээс өндөр үнэлэлт авсан юм.

	Ш. Нацагдоржийн түүхийн баримтыг ашиглан бичсэн «Мандхай цэцэн» зэрэг зохиол нь уншигчдын зүгээс сайшаал хүлээсэн юм.

	Ш. Нацагдорж XVIII зууны дунджаар Амарсанаа Чингүнжав нарын удирдлагаар гарсан монголын ард түмний Манжийн эсрэг үндэсний эрх чөлөөний хөдөлгөөний материал дээр үндэслэсэн түүхэн романаа бичиж дуусгалаа.

	XVIII зууны дунд үе бол монголын түүхэн дэх нарийн төвөгтэй үе байлаа. Бүр XVII зууны үед Өмнөд монгол ба Халхын хаант улсууд удаа дараагаар тусгаар байдлаа алдаж манж чин улсын дарлалд орсон юм. Зөвхөн Зүүнгар улс монголчуудын төрийн тусгаар тогтнолыг хадгалан хамгаалж манжийн түрэмгийллийн эсрэг идэвхтэй тэмцэл явуулж байв. Харийн булаан эзлэгчдийн эсрэг халшралгүй тэмцэгч хэмээн түүхэнд орсон Галдан бошготын нас барсны дараа 1697 оноос Зүүнгар улсын толгойлогч нь Цэвээнравдан болсон юм. Цэвээнравдан (1697—1727) ба түүнийг залгамжлагч Галданцэрэн (1727—1748) Хөх нуур ба Төвөдөд өөрсдийн байр сууриа бэхжүүлэх манжийн эсрэг үйл ажиллагаа явуулахдаа Халхын ноёдтой хамтрах бодлогыг явуулж байлаа.

	1730 онд Ойрдын цэрэг Халхчуудын идэвхтэй дэмжлэгтэйгээр Халхын хойд хэсгийг эзлэн авлаа. Гэвч манжийн цэрэг Халхын хязгаараас Ойрадуудыг шахан гаргасан юм.

	Манжийн хаан Ойрадуудыг Халхчуудтай, Монголчуудыг Оростой ойртохоос айн болгоомжилж орос ба Зүүнгарын хаант улстай зах нийлсэн халхын хойд ба баруун хил хязгаарыг хамгаалах ажлыг хүчтэй болгох зорилгоор хил дагууд нь цэрэг суулгаж бэхлэлт байгуулахын зэрэгцээ цэрэг тариалангийн сууринуудыг байгуулж эхэлсэн юм. Манжийн эзлэн түрэмгийлэх дэглэм халхын хүн амыг тасралтгүй булаан дээрэмдэх явдал нь өргөн ард түмний зэвүүцлийг ихэд төрүүлж байлаа.

	Халхчууд манж нарын харгислалаас үл эмээн дарлагчдын эсрэг тэмцлээ үргэлжлүүлсээр байлаа.

	Манж нар Зүүнгарыг сулруулж улмаар захиргаандаа оруулахын тулд янз бүрийн хавчилт шахалтын арга хэрэглэж байлаа. Гэвч тусгаар тогтносон баруун монголын Зүүнгарын хаант улс харийн ноёрхлыг тогтоох гэсэн бүх оролдлогын эсрэг зоригтой тэмцэж байлаа.

	Зүүнгар улс орос гүрэнтэй холбоо тогтоовол түүний байр суурийг үлэмж бэхжүүлэх учраас найрамдах нөхөрлөх бодлогыг явуулж байлаа. Ойрдын элч нар Орос нутагт ирэх нь олширлоо. Тэдгээр элч манж чин улсын цэрэг зэвсгийн хүчээр халдан түрэмгийлэх явдалтай хэрхэн тэмцэж байгаагаа мэдээлэхийн хамт манжийн булаан эзлэх эчнээ бодлогыг илчилж тусламж дэмжлэгийг гуйж байлаа.

	Манж нар Орос Ойрдын харилцаа хэрхэн хөгжиж байгааг сүрхий анхааралтай мөрдөн тагнаж түүнд саад тотгор учруулахыг оролдож байлаа.

	Зүүнгарын эрх баригчид Галдан бошготын үеэс эхлэн Орос улстай цэргийн холбоо байгуулж цэрэг зэвсгийн тусламжийг авахыг хүсэж байлаа. Энэ бодлогыг түүний залгамжлагчид үргэлжлүүлсэн юм. Оросын төлөөлөгчид баруун монголын төрийн зүтгэлтэн ба элчин нартай хэлэлцээр хийх ба уулзаж ярилцахдаа Зүүнгарын тусгаар тогтнолыг хамгаалах ба ийм улс тогтнон байхыг сонирхож байгаагаа мэдэгдэж байсан юм. Орос гүрэн Манж чин улсын түрэмгийлэл улам өргөжин тэлж байгааг сэтгэл түгшин харж байсан нь албан ёсны баримтуудаас тодорхой юм. Гэвч Орос орон ойрадуудтай цэргийн холбоо байгуулж манж чин улсын түрэмгийллийн эсрэг тэмцэхэд нь цэрэг зэвсгийн тусламж үзүүлээгүй юм. Тийм тусламж үзүүлэх хүрэлцэхүйц хүч сибирьд оросуудад байгаагүй юм. Орос орон тэр үед баруун зүгт түүнээс илүү ажил явууллага хийж баруун хил хязгаар дээр цэргийн үндсэн хүчийг хуралдуулсан байлаа. Оросын засгийн газар Ойрд манжийн будилаанд идэвхтэй хутган оролцох хүсэл байхгүй байсан бас нэгэн шалтгаан бол Чин улстай сайн хөршийн харилцааг хэвээр байлгах, Хятадтай их бэрхшээл үзэж тогтоосон худалдааны харилцаагаа тасалдуулахыг хүсээгүйгээс болсон юм. Гэтэл хятадын зарим түүхч нар Оросын цагаан хаан Зүүнгарын хаадыг манжийн эсрэг тухирч байсан гэж батлахыг оролдож байгаа нь ямар ч үндэсгүй худал болохыг дээрх баримт итгэлтэйгээр гэрчилж байна.

	Монголчууд манжийн байлдан дагуулагчид ба түүний түрэмгийллийн эсрэг бараг 150 жил шаргуу тэмцэл хийж ирсэн юм. Үүнээс Зүүнгарын хаант улс нь ганцаараа харийн булаан эзлэгчидтэй 60 гаруй жилийн турш тусгаар тогтнолоо хамгаалан тэмцсэн юм. Манжийн байлдан дагуулагчид ар өвөр монголд тогтоосон эзлэн түрэмгийлэх дэглэмээ ашиглан монголын дээрх районуудын хүн ба эд малын нөөцийг Зүүнгарын эсрэг тэмцэлдээ ашиглаж байлаа. Гэвч халх ба өвөр монголын хүн ам манжийн энэ бодлогыг дургүйцэн тэмцэж байсан байна. Ар өвөр монгол ба Хөх нуурын феодалуудын олонх нь тусгаар тогтносон байдлаа алдсандаа харамсаж манж нарын өргөмжилсөн цол хэргэмийг хэрэглэхээ гутамшиг гэж үзэх болжээ. Зүүнгарын хаад монголын эдгээр эх оронч үзэлтэй ноёд нартай холбоо тогтоохыг эрмэлзэж байлаа.

	Гэтэл 1748 онд Галданцэрэн хаан нас барсны дараа ойрадын феодалууд хаан ширээг эзлэх гэж хоорондоо удаан хямран тэмцсэн байна. Энэ нь Зүүнгарын эдийн засаг улс төрийн хүчийг зүйл бүрийн аргаар сулруулахыг эрмэлзэж байсан манж нарт сайхан аан шалтаг болж Зүүнгарын ард түмний нэгдэл ба хүчнийг сулруулахгүй байж эс чадав.

	1752 оны намар Ойрдын хаан ширээг булаалцсан удаа дараагийн будилаан тэмцлийн дүнд Галданцэрэнгийн ач Даваач, хойдын ноён Амарсанаагийн тусламжтайгаар Ойрдын хаан боллоо. Гэтэл Амарсанаа Зүүнгарын хаант улсын тэн хагасыг эзлэх захирах гэснээс болж Даваач Амарсанаа нарын хооронд мөргөлдөөн болж энэ нь Зүүнгарын хүчийг ихэд доройтууллаа. Ойрдын ноёдын зарим нь манжийн талд дагаж орох боллоо. Казахын Султан нар энэ цаг үеийг далимдуулан Зүүнгарыг уулгалан энгийн олон ойрадуудыг олзолж авчээ. Энэ үеэр Орос Казах нутагт ойрадууд олон цөөнөөр оргон очих явдал нэмэгдэж байв.

	Дотоод улс төрийн байдал тогтворгүй, ойрадын ноёдын хямрал хүчтэй болсон нь манж нарын эзлэн түрэмгийлэх бодлогоо улам эрчимжүүлэхэд хүргэв. Манжийн тэнгэрийн тэтгэсэн хааны зарлигт миний өвөг ба эцэг Зүүнгарыг эзлэн авахыг олон удаа оролдсон боловч эс чадав. Одоо энэ сайхан цаг тухайг алдваас хэзээ ч энэ хэргийг биелүүлж чадахгүй гэж хэлж байсан байна.

	1755 оны намар Амарсанаа Даваачтай байлдан ялагдаад Халхын нутагт орж ирж Манж улсад дагаж орохоо илэрхийлсэн байна. Түүнтэй хамт эхнэр хүүхэд албат ард бүгд дөрвөн мянган өрх (20000 хүн) иржээ. Манжийн эрх баригчид Амарсанаагийн хүсэл үнэн эсэхэд эргэлзэж байсан боловч Амарсанаа өөрийн төрөл төрөгсөд албат ардын хамт ирсэн явдлыг харгалзан үзэж түүнд, нутаг бэлчээрийг заан олгож манжийн төрийн албанд авахаар шийдвэрлэсэн байна. Манжийн хаан Амарсанааг Халуунаас зайлах ордондоо хүлээн авч түүнд чин вангийн өндөр хэргэм шагнасан байна. Амарсанааг сэжиглэн хардаж байсан боловч түүнийг өөрийн зорилгоо биелүүлэхэд ашиглахыг боджээ.

	Амарсанаа үнэн хэрэг дээрээ Манжийн бүрэн харьяат болохыг хүсээгүй бөгөөд манжийн цэрэг зэвсгийн тусламжтайгаар Даваачийг устгаж хаан ширээг эзлэхийг хүсжээ. Амарсанаа өөрийн энэхүү үйл ажиллагаагаа түр зуурын арга гэж үзэж байсан учраас манжийн тэнгэрийн тэтгэсэн хааны өргөмжил сайшаалыг үл ойшоож байгаагаа нуухгүй байлаа.

	Манж нар Зүүнгарын эсрэг явуулах дайны бүх бэлтгэлийг дууссаны дараа 1755 оны хавар манжийн цэрэг умард өмнөд хоёр чиглэлээр Зүүнгарыг эзлэхээр давшсан бөгөөд умард чиглэлийн цэргийг захирсан жанжны орлогчоор Амарсанаа томилогджээ. Түүний хамт манжийн жанжин Рани, манжийн хүргэн Өвөр монголын ван Эфү Цэвдэнбалжир, халхын чин ван Чингүнжав нар явалцсан байна.

	Зүүнгарын хаант улс олон жилийн хямралд хүчээ барж туйлдсан учраас булаан эзлэгчдийн өөдөөс олигтой эсэргүүцэл үзүүлж чадахгүй байлаа. Түүгээр үл барам Ойрдын нэрт ноёд Амарсанаа, Цэрэн, Саарал нар манжийн цэрэгт өөрсдийн ойрд цэргүүдийн хамт явж байсан нь манж нарын цөмрөлтийн үнэн нүүр царайг өнгөлөн далдалж энгийн ард түмэнд ноёдын хямрал тэмцэл бас л дэгдсэн юм шиг бодогдуулж байлаа.

	Амарсанаагийн буцаж ирсэн нь В. А. Моисеевийн зөв бичсэнчлэн ойрадын олон түмэн дотоодын хямрал тэмцэл одоо л төгсгөл болох бололтой гэж найдахад хүргэсэн юм. Манж нараас «харгис» Даваачийг залхаан цээрлүүлж энх тайвныг тогтоохоор их цэрэг оров гэж зүйл бүрийн ухуулга ятгалга хийсэн явдал нь ийнхүү төөрөлдүүлэхийг улам хүчтэй болгожээ.1

	Даваач байлдан дарагдаж Казах нутагт зайлан гарч тэндээсээ Кашгарт очиж удалгүй Куча хотод баривчлагдаж манж нарт хүргэгдсэн юм. 1755 оны зун ингэж Зүүнгарын хаант улс оршин тогтнохоо болив. Манж нарын 100 илүү жилийн турш биелүүлэх гэсэн зорилт ийнхүү эцсийн бүлэгт гүйцэлдэв. Амарсанаагийн эцсийн зорилго нь ямар ч бай түүний үйл ажиллагаа нь Зүүнгар тусгаар тогтнолоо алдан манжийн булаан эзлэгчдийн гарт ороход хэрэг дээрээ тус дөхөм үзүүлсэн байна.

	Манж нар Амарсанаагийн дөрвөн ойрадын хаан болох хүслийг нь дэмжихгүй болохыг тодорхой мэдмэгц зэвсэгт тэмцэлд нууцаар бэлтгэж эхэлсэн юм. Манжийн цэргийн хүрээнд байхдаа Амарсанаа манжийн хэрэгт алба хааж байсан халх ба өвөр монголын ноёдтой холбоо тогтоосон байна. Тухайлбал манжийн хааны хүргэн Хорчины ван Цэвдэнбалжиртай ихээхэн дотно болжээ. Манж нар Цэвдэнбалжирт Амарсанааг тагнан туршиж байх даалгавар өгсөн боловч залуу ван харин Амарсанаатай дотно сайн нөхөр болсон байжээ. Хотгойдын ноён Чингүнжав Зүүнгар ба Халхад манжийн эсрэг зэвсэгт тэмцэл хийх Амарсанаагийн саналыг халуунаар дэмжиж байлаа. Энэхүү үгсэлд оролцогчийн нэг нь халхын Жавзандамба хутагтын ах чин ван Рэнцэндорж байлаа. Удалгүй Манжийн эрх баригчид зэвсэгт бослого бэлтгэж байгааг сэжиглэн мэдэж Цэвдэнбалжирыг нийслэлд дуудан ирүүлж тэндээс гарахыг цаазалсан ба Рэнцэндоржийг мөн яаралтай дууджээ. Амарсанаагийн хувьд гэвэл төрийн чухал хэрэг зөвлөн хэлэлцэх ба мөн хишиг шагнал хүртээх нэрийдлээр түүнийг Бээжинд дуудсан бөгөөд чухамдаа Амарсанааг ирмэгц баривчлан устгахаар завдаж байжээ.

	Амарсанаа энэ хорт төлөвлөгөөг танин мэдэж зарлиг ёсоор Бээжинд мордох дүр үзүүлж манжийн цэргийн хорооноос зайлан гарах аргыг бодож олсон байна. 1755 оны 7-р сард манжийн хааны нууц зарлиг ёсоор Рэнцэндорж Амарсанааг цэргийн хамт харгалзаж явсан байна. Халхын нутагт орж ирмэгц Амарсанаа тэнд байгаа гэр орны хүмүүстэй уулзах нэрийдлээр 300 цэргийг авч зайлан одсон байна. Рэнцэндорж Амарсанааг алдалгүй харгалзан авчрах даалгаврыг ийнхүү эс биелүүлсэн учир түүнийг Амарсанааг зориуд тавьж явуулсан гэдэг ял тулгаж цаазаар авсан ажээ.

	Ш. Нацагдорж Амарсанааг ийнхүү зайлан одсон явдал нь Рэнцэндоржтой урьдаас нууцаар хэлэлцэн тохирсон. төлөвлөгөө бүхий байсан гэж үзжээ.

	Амарсанаа Эрчис мөрнийг гатлан Илид ирээд тэнд өөрийн талын хүмүүсийг цуглуулан зэвсэгт отряд байгуулжээ. 1755 оны намар Амарсанаагийн бослогын отряд Зүүнгарт байсан манжийн цэргийн хүрээг гэнэт дайран довтолж Саарал болон бусад цэргийн дарга нарыг баривчилж авсан байна. Тулгуур бичгүүдийн мэдээгээр бол 1755 оны сүүл 1756 оны эхээр манжийн цэрэгтэй идэвхтэй байлдахын зэрэгцээ бүх ойрадын хаан болох бэлтгэлээ шаргуу хийжээ. Амарсанаа Казахын султан Аблайн тусламж дэмжлэгийг хүлээн авч байв. 1756 онд ойрд-Казахын нэгдсэн хүч хэд хэдэн тулалдааныг амжилттай хийжээ.

	1756 онд Халхад Чингүнжавын бослого дэгдэж босогчдын отряд ойрадуудын манжийн цэрэгтэй тэмцэхэд нь тусалж байлаа. Халхын ард түмэнд хандаж Чингүнжав «Манжийн хаан ойрд монголчуудтай байлдаж байна. Энэ дайныг явуулахтай холбогдсон асар их зардлыг тэртэй тэргүй зовон зүдэж байгаа Халхын ард түмэн үүрч байна. Чингис хааны удам ван Рэнцэндоржийг хилсээр яллаж цаазаар аваачлаа. Бүх хүчээ яаралтай нэгтгэж эх орноо манжийн ноёрхлоос ангижруулах хэрэгтэй» гэж уриалж байжээ. Үнэндээ Манж чин улсын ноёрхлын жилүүдэд Халхын ард түмний байдал ихээхэн доройтжээ. Халхчууд өртөө цэргийн хүнд албыг хааж, манжийн цэргийг уналга хүнсээр хангаж байлаа. 1721—1730 онуудад манжийн цэргийн хэрэгцээнд зориулан Халхын ард түмнээс 80000 тэмээ, 150000 адуу, 200000 ямаа, 500000 илүү хонийг дайчлан татварлаж байсан ба 1733 онд 500000 хонийг нэмж татварлажээ. 1740-1750 онуудад халхчуудаас авах албан татварын хэмжээ улам нэмэгджээ. Манжийн дарлалд нэрвэгдэж, гуйранчлал, өлсгөлөнгийн туйлд хүрсэн ард түмэн эрх чөлөөний тэмцэлд идэвхтэй оролцож эхлэв. Чингүнжавын уриалга нь Халхын бүх өнцөг буланд хүрэлцэж тэрхүү уриалгаар манжийн цэрэгт явж байсан монголчууд цэргийн албыг орхиж нутагтаа ирцгээсэн ба өртөө харуулын алба хаахаас эрс татгалзаж босогчдын отрядад нийлэн орж байлаа. Манжийн эсрэг үзэл санаа бүхий Халхын нөлөөтэй том феодалууд тухайлбал засагт хан Бальдир, хоёрдугаар Жавзандамба хутагт эрх чөлөөний тэмцэлд нийлж байлаа. Манжийн хаан Рэнцэндоржийг хилсээр цаазлан алсан явдал хоёрдугаар хутагтыг манжийн эсрэг тэмцэлд татан оруулжээ.

	Бослогын явцад Амарсанаа оросын эрх баригчидтай холбоо тогтоожээ. 1757 оны 6-р сард түүний зарсан элч Даваа Петербургт очиж оросын Гадаад Явдлын яамны төлөөлөгчтэй хэлэлцээр хийсэн юм. Амарсанаа Эрчис зайсан нуурын хооронд боомт байгуулахад туслах, мөн бүх Ойрдын хаан ширээг эзлэхэд дэмжлэг үзүүлэхийг Оросоос хүсжээ. Түүнчлэн манж нарт олзлогдсон түүний гэр бүлийн хүмүүсийг буцаан ирүүлэх талаар тусламж үзүүлэхийг хүсжээ. Гэвч Орос гүрэн манж нартай харилцаагаа муутгахыг хүсээгүй учир, хэрэв Амарсанаа хоргодохоор ирвэл түүнд ба түүний албат нарт Ижил мөрний хавьцаа нутаг бэлчээр олгож болох төдийгөөр өөрийн үзүүлэх тусламжийг хязгаарласан байна.

	Амарсанаа 1757 оны 6-р сард давуу хүчтэй дайсантай гол тулалдааныг хийсэн юм. 17 өдрийн турш монголчууд манжийн цэргийн дайралтыг баатарлагаар няцааж байлаа. Гэвч тэмцлийг явуулах боломжгүй болсныг ухаарч Амарсанаа үлдсэн цөөн цэргийн хамт Оросын нутагт зайлан гарсан юм.

	1757 оны 7-р сарын 28-нд Амарсанаа Семипалатинск боомтод ирээд 8-р сард Тобольскд хүрэлцэн иржээ. Тэнд цэцэг өвчнөөр өвчлөн 9-р сарын 21-нд 35-тай нас нөгчжээ.

	Амарсанаагийн эхэлсэн тэмцэл нь 1757 оны хоёрдугаар хагасаас 1758 оны эх хүртэл үргэлжилсэн юм. Гэвч эцсийн бүлэгт ойрадуудыг бодвол хүн хүч, зэвсгээр үлэмж давуу манж нар ялсан байна. Тэд үүний дараа Зүүнгарын хаант улсын бүрэлдэхүүнд багтаж байсан Дорнод Түрэгстаныг эрхэндээ оруулжээ.

	Зүүнгарыг эзлэн, бослого хөдөлгөөнийг бүрэн дарсны дараа манж нар ардын бослого хөдөлгөөн дахин гарахаас болгоомжилж, мөн ойрадуудын олон жилийн эрэлхэг тэмцэлд хорсон хүүхэд хөгшид, эмэгтэйчүүдийг үл хайрлан хүн ардыг нь үй олноор устгаж эхэлжээ. Хятад түүхч Вэй Юаны мэдээгээр бол залхаан цээрлүүлэх үйл явцад энэ нутгийн хүн амын 3/10-нь эрсдэж, халдварт цэцэг өвчнөөр 4/10 нь үхэж, 2/10 нь Орост дүрвэн зайлсан байна.2 Тэр ч байтугай Халхад шашны тэргүүн байсан Монголын хутагтыг өөрсдийн ноёрхолд саад болно хэмээн үзэж түүнийг нууцаар хороосон байна. Түүнээс хойш монголын шашны тэргүүнийг төвөдөөс тодруулж байхаар шийдвэрлэжээ.

	Ингэж манжийн булаан эзлэгчид асар их хүч гаргаж байж сая монголын босогчдыг дарсан юм. Манж нар зэвсэгт бослогыг дарахын тулд Халх, Зүүнгарт хэдэн арван мянган цэрэг түлхэн оруулжээ. 1755-1758 оны туршид монголчууд дайсны эсрэг зогсолтгүй тулалдаж нэг бус удаа ялалт байгуулж байжээ. XVIII зууны дунд үеийн ардын бослого бол XVII-XVIII зууны манжийг эсэргүүцсэн монголын ард түмний үндэсний эрх чөлөөний тэмцлийн оргил нь болсон юм. XVIII зууны эрх чөлөөний тэмцлийн хөдөлгөгч хүч нь монголын хөдөлмөрчин ард бөгөөд түүнд эх оронч үзэлтэй зарим ноёд феодалууд нийлсэн юм.

	Зүүнгар тусгаар тогтнолоо алдаж зэвсэгт бослого дарагдсан нь зөвхөн ойрадууд биш халхын хүн ардад асар их зовлон гамшиг учруулсан юм. Бослогыг дарсны дараа манжийн хаан халхчуудад хандаж «Урьд та нарт Зүүнгарт очих зам байсан, одоо та нар хаашаа ч очиж чадахгүй» гэж бардамнан хэлж байжээ.

	Амарсанаагийн үйл ажиллагаа осол эндэгдлийг үнэлэн дүгнэхдээ дор дурдсан зүйлийг цохон тэмдэглэх хэрэгтэй.

	Амарсанаа бол Баруун монголын феодал ангийн төлөөлөгч Дөрвөн Ойрдын тэргүүлэх ноёдын нэг байлаа.

	XVIII зууны дунджаар Галданцэрэн хаан нас барсны дараа улс орныг хамарсан феодалуудын өрсөлдөөн хямралд идэвхтэй оролцож байв. Амарсанаа энэ талаар Ламдаржаа, Нэмэхжаргал, Даваач нарын зэрэг ойрадын ноёдоос ялгаварлагдахгүйгээр үл барам тэдгээрийн дотроос хамгийн түрүүнд манжийн талд орсон хүн юм. Амарсанаагийн манжийн эсрэг тэмцэл нь манжийн тусламжтайгаар ойрадын хааны ширээ эзэлж болохгүй. Манж нар түүнийг хүссэн зоргоор Зүүнгарын хаан болгохыг зөвшөөрөхгүй нь лавтай мэдэгдсэний дараа сая эхэлсэн юм. Ойрдын хааны ширээг эзлэх гэсэн Амарсанаагийн хувийн явцуу тэмцэл нь эцсийн дүнд эрх чөлөөний тод хурц шинжтэй идэвхтэй тэмцэл болж хувирсан байна. Чухамхүү тэмцлийн энэ үе шатанд Амарсанаа харийн булаан эзлэгчдийн гараас Монгол орныг чөлөөлөх, түүний тусгаар тогтнолыг сэргээхэд чиглэгдсэн монголчуудын тэмцлийн удирдагч болсон юм. Үүнд монголын ард түмний өмнө байгуулсан түүний их гавьяа оршино. Чухамхүү ийм учраас манжийг эсэргүүцсэн монголын өргөн олон ард түмний эрх чөлөөний тэмцлийн идэвхтэй удирдагчийн ёсоор түүхэнд орсон юм. Монголын ард түмний эрх чөлөөний тэмцлийн явцад авьяаслаг удирдагчид товойн гарч зориг баатарлагийн жишээг харуулсан юм. Зэвсэгт бослогын нэрт удирдагчдын нэг нь Амарсанаа байсан бөгөөд монголын ард түмэн, түүний урвамтгай явдлыг уучилж манжийн булаан эзлэгчдийн эсрэг ард түмний эрх ашгийн төлөө үнэн шударгаар тэмцэгч үндэсний баатрын зэргэмжид хүртэл өргөмжилсөн юм.3

	Зохиогч энэхүү романдаа түүхэн баримт хэрэглэгдэхүүнийг ашиглан, нэгтгэн дүгнэж, бослогод оролцсон жинхэнэ ард ангийн гарал бүхий хүмүүсийн тод томруун дүрийг бүтээж, тэрчлэн бослогын удирдагч Амарсанаа, Чингүнжав нарын эх оронч үзлийг үнэмшилтэйгээр харуулсан байна. Амарсанаа, Чингүнжав болон ардын бусад баатрын дүрүүдээс гадна, монголын шашны тэргүүн, 1755-1758 оны бослогыг талархаж, түүнд оролцсон учир манж нарт цаазлагдсан Ван Рэнцэндоржийн ах, хоёрдугаар Жавзандамба хутагтын нарийн ээдрээтэй зөрчилтэй үнэн, бидний үзэж байгаагаар эмгэнэлт ч гэж хэлж болохоор дүрийг зохиож бүтээж чадсан байна.

	Жавзандамба хутагт эрх чөлөөний тэмцлийг зөвхөн талархагч байгаад зогсохгүй, түүгээр үл барам энэ хөдөлгөөнийг сэдэн үүсгэгчидтэй нэг бөгөөд Оростой холбоо байгуулж, хамтран ажиллахыг эрмэлзэж байсныг архивын бусад баримт сэлт гэрчилж байна. Манж нар Жавзандамбын нэр, нөлөөг түүний хүсэл зоригоос гадуур, бослогыг дарах зэвсэг болгон ашиглаж байсан юм. Тэр бээр хожим нь бусад ноёдын хамт хороогдсон билээ.

	Хутагтын гуравдугаар ба түүнээс хойших дүрүүдийг Төвөдөөс тодруулахаар болгосон нь Жавзандамба хутагт манжийн эсрэг ямар байр суурь баримталж байсан тэр нь манж нарын хувьд ямар их аюултай байсныг гэрчлэх баримт мөн.

	Ш. Нацагдоржийн дүрслэн бичсэн үйл явдал нь тухайн үеийн түүхэн үнэнд бүрэн нийцэж байна. Энэ нь XVII-XVIII зууны монголын ард түмний тэмцлийг судалсан бидний судалгаанаас харагдаж байна. (Ш. Б. Чимиддоржиев XVII-ХVIII зууны манжийн эсрэг монголын ард түмний эрх чөлөөний тэмцэл. Улан-Үд, 1974 гэдэг номыг үзнэ үү) Он дарааллын бичиг, судрын материал, архивын баримтыг ашиглан бид академич Ш. Нацагдоржийн гаргасантай адил дүгнэлтэд хүрсэн юм.

	Өгүүлэн буй үеийн монголын ард түмний эрх чөлөөний тэмцлийн шинжилгээ судалгаа, тэр үеийн үйл явдал, түүхт хүмүүсийг үнэн зөв, уран сайхнаар дүрслэх нь монгол болон Азийн бусад улс түмний өнгөрсөн түүхийн баримт, үйл явдлыг Бээжингийн удирдагчид үзэл сурталчдаас мушгин гуйвуулж байгаатай уялдан өнөө үед онцгой чухал ач холбогдолтой болж байна.

	Манжийн гадаад бодлогын үндэс нь «Дундад улсын» эзэн хаадын хятад төвийн үзэл байсан гэдэг нь илэрхий билээ. Энэ үзлээр бол манжтай дипломат харилцаа тогтоосон улс бүр Манж хятадын хувьд тэгш эрхтэй хөршүүд биш, харин алба баригч мэтээр тооцогдож байжээ. Энэ нь манжийн зүгээс хил залгаа улс түмнүүдийг зэвсгийн хүчээр «номхотгох», тэдний газар нутгийг булаан эзлэх эрхийн үндэслэлийг бий болгожээ. Өнөө үед хятадын удирдагчид дээрх үзлийг үнэн мэтээр мэтгэж, хөрш зэргэлдээ орнууд, түүний дотор БНМАУ-ын газар нутгийг өнгөлзөж, их гүрний жанжлах бодлого явуулж байна.

	Ш. Нацагдорж өөрийн эрдэм шинжилгээний болон уран зохиолын бүтээл туурвилдаа түүний дотор уншигчдад толилуулж буй Манжийг эсэргүүцсэн XVIII зууны дунд үеийн эрх чөлөөний бослогын тухай өгүүлсэн энэхүү романдаа өөрийн ард түмний өнгөрсөн түүхийн дүр зургийг бүтээж, эцэг өвгөдийнхөө эх оронч үйл хэргийг магтан дуулж, ингэснээрээ түүхийн үнэнийг мушгин гуйвуулагч хэн бүхэнд шийдвэртэй няцаалт өгч байна.

	Монголчуудын түүхийн чухал үеийг үнэн мөнөөр нээн харуулж, уран сайхны өндөр төвшинд туурвигдсан «Болор толь» хэмээх роман нь харийн булаан эзлэгчдийн эсрэг гартаа зэвсэг барин тэмцэж байсан өвөг дээдсийнхээ гавьяат үйлсийг хойч үеийнхэн нь гүнээ хүндэтгэж байдгийн тод илрэл болсон гэж бид үзэж байна.

	ӨГҮҮЛЭХ НЬ

	 

	Зуны нэгэн өдөр хөвчийн өндөр ууланд нэгэн хүний уянгатай сайхан дуулах дуу уул хадыг цуурайтуулан дуурьсана. Дууны үг нь

	 

	Тэр уулын оройд мандсан чиг наран 

	Тэр бүгдийг тэргүүлсэн шадар ван хөөрхий

	Гунан зээрд морио унасан чиг болоосой,

	Гурван түмэн цэргээ дагуулсан чиг болоосой,

	Бүргэдийн зулзага жигүүрээ гүйцэж ниснэ.

	Бүгдийг тэргүүлээд мордсон шадар ван хөөрхий

	Хараацайн зулзага жигүүрээ гүйцэж ниснэ.

	Хамгийг тэргүүлээд мордсон шадар ван хөөрхий 

	 

	гэж улам ойртсоор байна.

	Нэгэн холтсон овоохойн дэргэд ид дунд насны эр сэлмээ ирлэж гүн бодолд автагдсан байдалтай дуулж сууна. Тэр эрийн санчгийн үс бууралтжээ. Дэргэд нь дунд насны эмэгтэй юм оёж сууна. Гэргий нь ажээ. Тэр хоёр анчин, гөрөөчин улс бололтой. Ангийн арьс үс энд тэнд дэлгээстэй өлгөөстэй байна.

	Гэтэл тэр хоёр дээр 11-12 насны нэгэн хөвүүн модны хуурай мөчир сагсайтал үүрч ирэв. Нүүртээ галтай, нүдэндээ цогтой, цовоо сэргэлэн хөвүүн аж. Бие нь их өсгөлүүн,

	Эх нь хүүдээ «хоолоо ид» гэж хэлнэ. Хөвүүн үүргээ буулгаж, тогоотой хоолноос том модон аяганд хийж идэж байх зуур 

	— Аав аа, таны дуулаад байдаг тэр шадар ван гэдэг чинь ер нь хаана, хэзээ байсан хүн бэ? Одоо бий юу? Та түүнийг таних уу?

	— Аав нь танина, одоо тэр хүн таалал төгссөн.

	— Та шадар вангийн тухай над ярьж өгөөч.

	— Тэгнэ, би чамд сүүлд ярьж өгье, их олон үлгэр домог байдаг юм.

	— Чи хүүдээ түүнээсээ ярьж өг л дөө гэж эх нь хүүгээ өхөөрдөн хэлнэ.

	— Тэр шадар ван хүүтэй юү?

	— Нэгэн сайхан хүүтэй юм гэнэ билээ. Шадар ванг дайсанд баригдахад түүний сайн нөхөд нялх хөвүүнийг нь тулалдааны дундаас авч гарсан гэдэг.

	— Тэгээд тэр хүү нь хаана байдаг бол?

	— Эндээс тийм холгүй юм гэнэлээ. Чи уулзмаар байна уу?

	— Тэр аав шигээ тийм сайн эр болох болов уу?

	— Аавтайгаа тун адилхан, ёстой сайн эр болж байгаа гэнээ.

	Хөвүүн, тэр хүүтэй уулзах юм сан гэдэг бодолд автагдсан мэт байв.

	Аав нь дуугаа үргэлжлүүлэн аялна. Тэр дуу нь модтой ууланд улам сүртэй цуурайтах нь олон хүн түрэн дуулж байгаа мэт ажээ.


ТЭРГҮҮН ХЭСЭГ

	 

	Түшээт хан аймгийн гол хошууны Нэмэхжаргал тайж хошуундаа байтугай аймагтаа зартай баян. Түүний олон суурь хонийг хошууны ядуу зүдүү айл бараг бүгдээрээ хариулан амь зууна.

	Нэмэхжаргал нас тавь шахсан боловч бие чийрэг, харин ойрын жил толгойн үс сүрхий унаж, яах ийхийн зуургүй халзан болжээ. Хатан Удвал нь нэлээд царайлаг, нөхрөөсөө хэдэн нас дүү, залгаа хошууны зэгсэн хөрөнгөлөг айлын охин, түүнийг мөн хошууны нэгэн залуу хиатай янаг амраг болж байтал Нэмэхжаргал тайжид богтлон өгсөн аж. Удвал Нэмэхжаргалын үс унаж, толгой нь халцарч, уулын дэлдэн чих нь улам том болж хачин муухай харагдахад дур нь нэн гутах болжээ. Тэгээд эр нөхрийн толгойг зарц эхнэрийн барьдаг том гуулин шанагатай ив ижилхэн болсныг Удвал өөрийн эрхгүй зэрэгцүүлэн хардаг болжээ.

	Нэмэхжаргал дөрөвдүгээр зэргийн тайж тул дөрвөн хамжлага өрхтэй. Хамжлагын эр эм, хүүхэд шуухадгүй бүгдээрээ түүний малыг хариулж, гэр оронд нь борви бохисхийхгүй зарагдана. Тэдгээр хамжлагын нэг өрх нь ядуу эр эм хоёр. Нөхрийг нь Чавга гэнэ. Нэмэхжаргалын адууг хариулна. Гэргийг Ханд гэнэ. Нэмэхжаргалын гэрийн хамаг ажлыг хийнэ. Чавга хорин таван настай, нүдэнд дулаан эр. Ханд нөхрөөс хоёр дүү мөн аюулын цэвэрхэн билээ. Удвал Чавгыг сэртэнтэж удалгүй нууц амрагаа болгожээ. Чавга анхандаа дургүй байсан боловч сүүлдээ Удвалын эрхэнд орж яахын ч аргагүй болжээ. Тэр хоёр Нэмэхжаргалын эзгүй, Хандыг гадуур ажил төрөл хийж явахад нь нууцаар жаргалдана. Энэ явдлыг Нэмэхжаргалын бусад зарц цөм гадарлах боловч, Нэмэхжаргал ер мэдэхгүй, харин Удвал, бусад зарцаас илүү Чавгыг ялгаварлан үзэж, хааяа нэг даалимба өгөхөд баахан гайхдаг ажээ. Чавгын энэ явдлыг хөөрхий Ханд бас мэдэхгүй явна. Чавга гэргийгээ өрөвдөж гэмшлэг төрж сэтгэл их зовуурьтай. Эндээс зайлж явъя гэтэл хаашаа явах билээ. Оргож зайлавч дорхноо баригдана. Чавга Нэмэхжаргалын гэрийн боол, түүний мэдлийн хүч учир хаана ч явах толгой мэдэлгүй. Харин ямар нэгэн аргаар Удвалыг биеэсээ хөндийрүүлэх билээ гэж дэмий бодно. Гэтэл Удвал түүнээс холдох байтугай улам наалдаж байв. Манжийн хуульд хэрэв гэрийн боол гэрийн эзэгтэйтэй самуурах ахул цавчин алах ял унадаг гэдгийг Чавга сонссон болохлоор «Хэрэв хатан та бид хоёрын явдал мэдэгдэх ахул зөвхөн би толгойгүй чөтгөр болохоор барахгүй, хатантан ч сайнаа үзэхгүй» гэж хэлдэг байжээ. Удвал Чавгын үгийг сонсоод түр зуур бодолхийлэх боловч:

	— Чавга чи над хайргүй болжээ гэж хараан зүхэж, чахарсан муухай хоолой гаргаж бархирахад Чавгын зүрх нь хагарах мэт болж оготнын нүх уужим уу, цухал уу гэхэд хүрч:

	— Хатан минь, Удвал минь та дуугаа намд. Та яасан хачин хүн бэ, өчүүхэн намайг эс бодсон ч, өөрийгөө бодооч гэж аргадан гуйдаг байжээ.

	Гэтэл, энэ хавар Нэмэхжаргалынх бас нэгэн шинэ зарцтай болов. Тэр нь 22-23 орчим настай хүүхэн ажээ. Тэр хүүхнийг, төрсөн бяцхан хөвүүн, хөгшин эхийн хамт тамгын газраас. Нэмэхжаргал тайжид зарц болгон өгчээ. Бүсгүйн нэрийг Дашжид гэдэг. Нэмэхжаргалын гэрийн их багагүй бүгдээрээ шинэ зарц хүүхнийг сонирхон харж байв. Хэн ч харсан Дашжидыг сайхан гэж хэлэхгүй боловч түүний юу нь ч юм бүү мэд хүний анхаарлыг өөрийн эрхгүй татна. Бие туранхайгаар барахгүй хатангир гэмээр, харин нуруу өндөр ч үгүй, намхан ч үгүй тэгш шулуун, ам том, нүд ногоовтор бөгөөд бүлтгэр, үс нь өтгөн шаравтар, царай нь үргэлж уурласан мэт баргар, харц нь ширүүн, сав л хийвэл хөмхийгөө зууна. Харин өчүүхэн төдий инээмсэглэхэд царай нь эгшин зуур сэтгэлд зохистой болно. Үлгэрлэвэл үүлний цаанаас наран гэнэт илрэн гарахад уудам тал, тэр аяараа гийгүүлэгдэн хамаг өнгө үзэсгэлэн нь илрэх мэт. Гэвч Дашжидын инээх нь тун ховор, ямар сайндаа зарц нар эр эм, хөгшин залуугүй бүгдээрээ энэ хүүхэн ер нь инээж үзсэн болов уу гэдэг байжээ. Дашжид үг цөөхөн, ярих хэлэлцэх нь эв дүйгүй, уцаарлангуй ажээ. Нэмэхжаргал түүний нэр, нутаг усыг асуухад Дашжид нэг, хоёр үгээр хариулан хэдэрлэн уцаарлах байдал гаргахад дахин лавлан асуусангүй. Удвал тэр бүсгүйг ирэхэд түүнтэй өрсөлдөгч ирэв гэж дургүйцсэн боловч овор дүрийг хараад сэтгэл нь амарч хатан зангаар түүнд дээрэлхэж ингэ тэг гэж зандрахад Дашжид тоосон шинжгүй түүний өөдөөс муухай харжээ. Удвал их уурсан галын хайчаар толгой дундуур нь татаад авахад толгойн арьс нь язарч цус нь үсийг нэвтлэн урссан боловч Дашжид ёо ч гэж дуугарсангүй, Удвалыг хөмхийгөө зуун харахад цаадах нь харин өөрөө галын хайчаар толгой дундуураа янгинатал цохиулсан мэт болж, бие нь зарсхийн өөрийн эрхгүй хулчийж дахин Дашжидыг жанчих байтугай, харц тулгарахаас зүрхшээх болжээ. Тэгээд нөхөртөө, энэ хаанаас ирсэн өлөгчин шулам бэ? Үүнийгээ одоохон зайлуул гэж шаардах болжээ. Нэмэхжаргал Дашжидыг бусдад худалдах юм билүү гэж нэг бодсон боловч, түүнийг харин гэртээ байлгаад баймаар бодогджээ.

	 

	* * *

	 

	Дашжидын гэр хохь хоосон, эцэг эх нь түүнийг арван настай байхад Ванжил гэгч тайжид тугалтай үнээгээр худалдсан юм байжээ. Эх нь сүүлд нэг үхрээ өгч охиноо золин авчээ. Энэ үед эцэг нь нас барсан байжээ. 18 настайд нь Богдын шавийн нэгэн хүнд гэргий болгон богтлон өгч оронд нь гурван үнээ авчээ. Гэвч Дашжид удалгүй төрхөмдөө буцаж ирэв. Эх нь охиноо зэмлэн загнахад хадам эх хэтэрхий хатуу чанга болохоор таарч тохирсонгүй болоод ирэв гэж Дашжид тайлбарлажээ.

	Гэтэл тэдний хошуугаар худалдаа хийж явсан залгаа хошууны Рэнцэн гэгч Дашжидыг гэргий болгохоор шийдэж эхэд нь нэг морь, 5 ямаа богтод өгч Дашжидыг аваад явжээ. Хоёр сар болж байтал нэг өдөр Дашжид гэнэт гэртээ бас буцаж ирэв. Тэгэхдээ бие шалтагтай.

	— Бас юу болов гэж эх нь цочин асуухад:

	— Рэнцэн намайг огт гэмгүй байтал аашлан загнасан учир, толгой руу нь домботой халуун цай асгаад буцаж ирэв гэв. Эх нь энэ үгийг сонсоод дуу алдан муужран унажээ. Дашжид эхээ ус шүршин арай гэж сэхээж, эх нь муу заяандаа гомдож дэмий л уйлсан боловч хэрхэх билээ. Тэгээд эх охин хоёр хоолтой хоолгүй амьдарч байтал Дашжид нярайлав. Идэх юмгүй учир бяцхан хөвүүн хөхөө чамлан уйлж тэсэж суух аргагүй. Тэр үед зун сайн болоогүй, нэгэн өдөр хүйтэн бороо цутгаж, айл амьтны мал осгож үхэхэд Дашжид үхсэн хонин дундаас нэгийг гэртээ нуун авчирч өвчин, махыг эвдэж чанахад зовлого боловч шөл нэлээд гарсан учир эх охин хоёр шөлийг ууж Дашжидын хөх ч сүү орж, бяцхан хөвүүн уйлах нь арай гайгүй болов. Түүнээс хойш бараг сар болж байтал нэг өдөр Даржаа гэлэн гэнэт орж ирээд:

	— Та нар яасан айхтар хулгайчууд вэ? Миний шар халзан хонины арьс нь хаана байна, түргэн гарга гэж загнахад эх нь ухаан алдтал айж, дэмий л нялх хөвүүнийг элгэндээ тэвэрч чичрэн байхад Дашжид ер давхийсэн шинжгүй:

	— Гэлэн гуай та битгий аашилж зандраад бай. Бороонд осгоод үхсэн нэг хонийг бид ядуу учир идэх юмгүй болоод аваад идсэн нь үнэн. Май нэхийгээ ав гэж хаяанд тавьсан нэхийг ламын өмнө чулууджээ. Уур цухалдаа багтарсан гэлэн дэмий л ам нь ангалзан, Дашжидыг зааж хуруугаар чичилхийлэн амандаа баахан бувтнаж байгаад гарчээ. Эх нь түүнийг гарсан хойно Дашжидыг зэмлэж:

	— Чи ер нь яасан хачин зантай амьтан бэ? Одоо яадаг билээ гэж үглэхэд Дашжид хүйтнээр инээж:

	— Яадаг юм бэ, төлүүлж авдаг л юм байгаа биз гэхэд эх нь Дашжидыг ууртай хараад: 

	— Чи бид хоёрыг юугаар нь төлүүлдэг юм бэ, тамгын газар дуудаж юу болдог бол гэж урт урт шүүрс алдан зовон байв. Дашжид хөвүүнээ эхийн гараас ууртайгаар шүүрэн авч хөхөө үмхүүлсэн боловч сүүгүй учир хүү уйлах нь огт зогсохгүй тул Дашжид хүүгээ аргадаж уйлахыг зогсоох гэсэн боловч улам чанга уйлахад уур нь хүрч орон дээр шидэв. Эх нь «хүүхэд алав» хэмээн бархиран гүйн авч тэврэн хүүхлэн байв.

	Нутгийн дарга Гомбын гэргий Баясгалан өрөвчхөн учир тэр гурвын үнэхээр амьдрах аргагүй байгааг үзээд идэх юм гуйж ирэхэд эхэд нь нэг том шанага цус өгч, орой нь нөхөртөө:

	— Энэ гурван амьтныг өлбөрч үхэхээс өмнө амин тэжээл олгох арга байдаггүй юм байгаа даа. Хоёр том нь ч яах вэ. Тэр бяцхан амьтан даанч хөөрхий, би тэр гурвыг хараад нүдний нулимс өөрийн эрхгүй гарлаа гэж хэлэхэд Гомбо эхнэрийн үгийг дагаж маргааш нь сумын зангитай учирч:

	— Манай нутагт яахын аргагүй болсон гурван хүн байна. Эднийг чинээлэг айлд өгч тэжээлгэхгүй бол гай болж турж үхвэл бид харин сүүлд ялтай болно гэхэд сумын занги баахан бодоод — Гурвын гурвыг айл авах болов уу. Ямар ч болсон айлд зарц болгон тушаая. Уул нь хэдэн мал өгвөл сайн юм сан. Гэтэл эдэнд малаасаа хэн өгөх вэ. Даржаа гэлэн Нэмэхжаргалд нэг морины өглөгтэй юм гэнэ билээ. Түүний оронд Дашжидыг эх хөвүүний хамт зарц болгон өгье гэж шийдэж Дашжид Нэмэхжаргалын зарц болсон нь ийм учиртай ажээ.

	 

	* * *

	 

	Дашжид бусад зарц нарын хамт тайжийн гэр орны хамаг ажлыг хийж аргал түүж, усанд явж, цай хоолыг бэлтгэж зарагдан байв. Чавга Дашжидыг анх ирэхэд төдийлөн хайхраагүй байлаа. Гэтэл нэгэн өдөр адуунаас Нэмэхжаргалын унах морийг барьж аваад гэрийн зүг буцаж явтал хэсэгхэн үүлнээс гэнэт ширүүн бороо цутгав.Ууланд аргал түүж явсан Дашжид мөн бороонд дайралдаж, шалба цохиулж гэрийн зүг яаран явах лугаа тохиолдов. Удалгүй бороо арилж, тэнгэрт хумсны толио төдий ч үүлгүй болж, нар хурцаар шарж эхлэв.

	— Сүрхий бороо яа гэж Чавга Дашжидээс асуухад цаадах нь үүрсэн аргаа газар тавьж толгойгоо боосон алчуураар нойтон нүүрээ арчиж, гэзэгний үзүүрийн усыг хуруугаар шавхарч байхдаа толгойгоо дуугүй дохив. Хөх даавуу тэрлэг нь норж Дашжидын биед наалдсан нь түүний хоёр томбогор хөхийг үзүүлэх гэсэн юм шиг Чавгад харагджээ. Чавга Дашжидыг өөрийн эрхгүй шохоорхон харж байхдаа, хэдэн хүүхэд гаргаж харвин суусан эхнэрийнхээ бие бялдар бас ойрноос хэт таргалан, үлгэрлэвэл шуудай гурилыг бүсээр ороосон мэт эв хавгүй болсон. Удвал хатны биетэй түүний гоо бие цогцсыг жишин харьцуулж байв.

	Дашжид үргэлж атираатай байдаг аньсагаа тэнийж, зүүн зүгт татсан таван өнгийн солонгыг сонирхон нүдээ их болгон харж байгаа нь үнэхээр сэтгэлд зохистой. Байгалийн энэхэн мөчийн зүйрлэшгүй гоо үзэсгэлэнгийн хослол нь Дашжид юм шиг Чавгад бодогдож байв.

	Дашжидыг харах тутам улам хүсэх сэтгэл төрж:

	— Ашгүй бороо арилжээ. Халуун шатах нь бололтой гэж хэлэхэд Дашжид солонго харсан нүдээ шилжүүлж Чавгыг нэг удаа ширвэн харахдаа хөмсөг нь дахин атирч арагтай аргалаа авч үүрээд гэрийн зүг дуугүй явав. Чавга, Дашжидын хамт нэг хэсэг дуугүй явж байснаа Нэмэхжаргал түүнийг хүлээн ядаж байгааг санаад морио давиран шууд давхин одов. Дашжид түүний хойноос удтал харж явах нь түүний сэтгэлд эрхбиш нэгэн бодол төрсөн гэлтэй.

	 

	* * *

	 

	Нэгэн өдөр хэдэн үхэр тэрэгтэй хоёр хүн голын захад буудаллан майхнаа шаав. Хүмүүс тэднийг хармагц Бахуут маймаа гэж дорхноо танив. Бахуут гэж монголчуудын хоч өгсөн Долоннуурын худалдаачин иргэн Жан овогт ойрын хэдэн жил өөрийн хүчний хүн залуу иргэнийг дагуулан ирж тэдний хошуунд худалдаа хийх болсон ажээ. Бахуутыг ирснийг үзээд ойр хавийн хүн морьтой явган хүрэлцэн очиж удалгүй наймаа эхлэв.

	Дөч орчим насны, хоолой нь бахуу өвчнөөс том гэгч нь овойн хавдсан энэхүү иргэн нүдэндээ том чулуу шил зүүж толгойдоо хар торгон тоорцог хар хилэн шаахай өмссөн хөлийн шилбээ цагаан тайзаар чанга ороон боожээ. Бахуут монгол хэлэнд муу боловч мэддэг хэдэн үг нь монголчуудтай худалдаа хийхэд бардаагаар хүрэлцэх ажээ. Түүний хоршоо иргэн толгойгоо цагаан алчуураар ороож, хар хөх паалгар өмд өмсөж хөлдөө мөн хөх шаахайтай, шилбээ тайзаар ороон боосон ажээ. Залуу хятад өрсөн барааг өдөн гөвүүрээр хааяа нэг гүвж маймаа хийх бөгөөд зарим мэдэхгүй үгээ өвгөнөөс асууж байна. Нас залуу учир царайлаг охидод эзнээсээ нууж чимх үзэм, атга хушга өгөх ажээ.

	Бахуут урт гуулин гаансаар тамхи татах бөгөөд, гүцтэй цайнаас үе үе шоржигнотол сорж сууна. Энэ өдөр салхигүй дулаан. Тэд замд явж нэлээд алжаасан боловч ардуудтай худалдаа хийж эхэлмэгц нүд нь сэргэж, замын ядаргаа нь төдхөн арилж ааш зан гэдэг нь хайлсан тугалга шиг байлаа. Гэтэл Чавга Бахуут хоёр ноднин жилийн өр авлагаас болж сүрхий маргалдан бүүр сүүлдээ барилцан авч зодолдох гэж байтал Нэмэхжаргал тайж хатны хамт маймаа нар дээр хүрч ирэв. Чавга Бахуутыг заамдан багалзуурыг шахан, нударгаа далайн цохих гэж байх ба Бахуут муухай бархиран, «чи алав аа, алав аа» гэж толгойгоороо Чавгын хэнхдэгийг мөргөлөхөд хар торгон тоорцог газар унав. Тэр хоёрын байдлыг Нэмэхжаргал хараад Чавгыг зандран гарыг тавиулан

	— Чи юунд номхон иргэнийг жанчиж байна гэхэд Чавгыг хэлэхээс өмнө дэргэд байсан улс:

	— Зодоогүй зодоогүй, наадах хятад чинь өөрөө болоогүй юм гэж ам амандаа хашхиралдав. Нэмэхжаргал тэднийг муухай харж:

	— Дуу! Та нараас асуув уу? Эндээс зайл! гэж зандран мориноос буухад хөтөч нь морийг нь тосон авав. Нэмэхжаргал Бахуутыг харж:

	— За та нар юу болов. Энэ золиг таныг зодов уу, цохив уу?» гэж асуухад Бахуут хувцсаа засаж тоорцгийн тоосыг гүвж:

	— Энэ ямар ёс, хүний юм авсан, мөнгө өгөх хэрэгтэй шүү дээ. Тийм биз, тайж гуай гэхэд Нэмэхжаргал толгой дохиж, Чавгад хандан:

	— Чи үүний юуг авсан юм бэ? яагаад үнэ өртгийг нь өгөхгүй, иргэн хүнтэй хэрүүл зодоон болоод, байна гэхэд Чавга давхацсан амьсгаагаа дарж ядан:

	— Энэ муу золиг надаас илүү юм авах гэж байхгүй юу. Би ноднин жил нэг даалимба, нэг цай, бас нэг тамхи авсан юм. Тэгээд энэ жил ирэхэд нь хэлэлцэн тохирсон ёсоор нэг хонь өгөх гэсэн чинь харин хоёр хонь нэхэж байна гэлээ. Нөхрийнхөө хажууд зогсож байсан Удвал Чавгыг өмөөрөн:

	— Хэрэв тэгж ярьж тохирсон юм бол илүү авч яаж болох вэ. Манай Чавга яасан ч худал хэлэхгүй гэж нөхрөө харав. Удвал ямагт Чавгад зөв өгч байдагт нь Нэмэхжаргал хорсдог учир эхнэрээ муухай харж, Чавгад ширүүн өгүүлрүүн: 

	— Иргэн хүн худал хэлэх ёсгүй. Бахуутын төлөв номхныг би сайн мэднэ. Чи тэр өрөө заавал тоо ёсоор гүйцээж өг. Мэдэв үү гэж хэлээд Бахуутыг инээх царайгаар харж:

	— Та зовох явдалгүй, би таныг явахад дутуу өрийг гүйцээлгэж өгье гэв. Бахуут толгойгоо бөхөлзүүлэн Тайж та энд зогсоод яах вэ. Майханд морилон ор!... хэмээн түүнийг хатны хамт майхандаа урьж оруулав. Хүмүүс тэднийг үзэж:

	— Манай халзан ч яах вэ дээ хятадын үгэнд итгэхээс, бидний үгийг ямар үнэмших биш.

	— Энэ Бахуут цаадхад чинь нэг хуй торго өгчихөд түүний төлөө юу ч хийхээс буцахгүй.

	— Энэ Бахуут хэзээний болдоггүй монди байгаа юм. Үнэрхэхийг нь яана, тэгээд бас дутуу жигнэж, илүү бодож авна.

	— Өнөө хятадуудыг хошуугаар зоргоор явуулж худалдаа хийлгэхгүй, ганцхан Их Хүрээ, Ховд, Улиастайд худалдаа хийлгэх гэсэн ч яалаа даа.

	— Монголын хууль гурав хонохгүй гэдэг болж байхгүй юу.

	— Үгүй тэгээд, ганц толгой даалимба, нэг шанага будаа, татах тамхины төлөө Богдын Хүрээ явах гэдэг бас ч хэцүү. Хятадууд харин манай энд ирж худалдаалах нь уналга хөсөггүй бидэн шиг ядуучуудад их амар юм.

	— Амар нь ч амар л даа, харин биднийг мэхлэх нь л хэцүү юм.

	— За яах вэ, үйлийн үрээс хойш гэлцэн шуугилдана.

	— Ийгээч, Их хүрээ орж худалдаалах нь илүү ашигтай. Та нар бодоод үз л дээ, Их хүрээний зах дээр атан тэмээ 20 лан, морь 12 лан, шар үхэр, тугалтай үнээ 10 лан, иргэн хонь 2 лан, эм хонь 1 лан 4 цэнгээр өгч байна гэхэд 

	— Энэ муу Бахуут биднээс атан тэмээ 10 лан, залуу морь 3-4-хөн лан, иргэн хонийг 8 цэн, эм хонь шүдлэн хонь 4-хөн цэнгээр авч байна шүү дээ. Энэ ямар вэ дээ.

	— Тэр ч тийм л дээ. Гэвч Их Хүрээ тэр хол газар, тэгээд уналга хөсөг хаана байна. Бид мэтийн цөөн малтай амьтад очоод ямар хэрэг байх вэ. Харин Нэмэхжаргал шиг баян хүн л хүй хүйгээр нь мал тууж аваачвал, их хонжоотойдоо.

	— Энэ хожгор харин яагаад Хүрээ оруулж мал зардаггүй юм бэ?

	— Заралгүй яах вэ, жил болгон зардаг шүү дээ гэж Чавга хажуугаас хэлэв.

	— Халзан чөтгөр хаана юу зарахаа мэднэ.

	— За за тэр яах вэ гэх зэргээр ярилцсанаа:

	— Аль вэ? Авгай нэг жин үзэм авъя.

	— Над дүнсэн тамхи өг гэж ардууд хятадтай худалдаагаа үргэлжлүүлэв.

	Дашжид хятад худалдаан дээр очиж өрсөн барааг сонирхон харж байв. Түүнд ганц атга үзэм авах мөнгө байхгүй тул дэмий л энэ тэрийг сонирхон харж дуугүй зогсоход, залуу хятад түүнийг бусад эхнэр хүүхнээс их л дотночлон хараад ярзайтал инээж, хэдэн хушга, 2-3 чавгыг авч өгөхдөө гарыг үл мэдэг илэхэд Дашжид аваад нүүр өөд нь бутартал шидэв. Хятад ихэд уурлан, хөсөр унасан чавга хушгаа түүж авахдаа хятадын аль муу хараалыг урсгаж байв.

	Дулам эмгэн түүнийг харжээ. Тэр ганц нэхийгээ өгч нэг цай аваад, бас хэдэн зоосоор атга үзэм авч, өөрөө нэг хоёр ширхгийг амандаа хийгээд үлдсэнийг Дашжидэд «Май, хүүдээ өг» гэж өгөхөд Дашжид алгаа тосон авч өврөөсөө алчуураа гаргаж нандигнан боов.

	Майханд Нэмэхжаргал тайж, эхнэрийн хамт ашлан сууж бяцхан ширээн дээр үзэм чавга, боов өрсөн байх ба Бахуут галуун хүзүүтэй ганзай архинаас тайж хатан хоёрт бяцхан хундаганд хийж өгнө. Нэмэхжаргал архинаас хэдэн хундага ууж баахан хөлчүүрхэх байдалтай болов. Удвал чавга боовноос ер эрээлэхгүй иднэ. Нэмэхжаргал өчигдөр Бахуутыг ирэхэд түүний өр эх хүүгийн хант хэд болсныг сэмээр бодоход 600 гаруй лан болсон байжээ. Хоёрхон жилийн дотор ийм их өртэй болчих гэж бодсон боловч дотроо ер зовохгүй байв. «Төлдөр Намсрайтай (тэдний хошууны тэргүүн баяны нэг) уулзаж ярихад түүний хятадад төлөх өр хоёр мянган лан болсон байна гэсэн билээ. Түүнийг бодоход энэ юу байх вэ. Ямар малгүй юм биш. Бахуутад бас нэмж хэдэн лангийн өр тавья. Намар буцахад нь юм уу эс хойтон жил ирэхэд нь өгдөг юм байгаа биз» гэж боджээ. Тэгээд Нэмэхжаргал өөрийн өрний тухай эхлэн ам нээх гэтэл Бахуут өрсөж:

	— Тайж гуай, манай пүүсийн данжаадын хэлэх нь, Ар газар манай худалдааны хүмүүсийг хошуудаар явж маймаа хийхийг эзэн хаан соёрхон зарлиг буулгасан гэдэг, тэр үнэн үү? гэж асуухад Нэмэхжаргал «Өрөө нэхдэг болов уу?» гэж яс нь хавтайж байсан тул ашгүй өөр юм асуухаар санаа нь амарч:

	— Тэр үнэн, тун саяхан Хүрээний сайдуудын газраас манай аймгийн чуулган даргад тушаан ирүүлсэн бичигт энэ оноос эхлэн хятад худалдааны хүмүүсийг хошуудаар явуулан худалдаа хийлгэ. Харин хэвийг сахихгүй, хугацаанд явахгүй, нутгийн ардуудтай хэрүүл шуугиан гаргасан иргэдийг дор нь хөөн явуул гэж заасан байдаг. Үүнээс үзвэл та нар манай Ар газар зуны улиралд ирж худалдаа хийж болно. Харин танд манай хошууны зарим ард баахан дургүй байдаг. Аягүй бол тэд таныг ирүүлэхгүй гэж яриа өгүүлэл гаргаж магадгүй. Нэг хоёр хүн бол ч яах вэ. Хэрэв олон хүн дургүй гэвэл баахан хэцүү дээ гэх зэргээр ярихад Бахуут толгой дохиж:

	— Манай хүн яахаа, танай улс хэцүү байна. Би өрөө авбал дахиж ирэхгүй байж болно. Харин танай өр хамаагүй. Та бид хоёр таньсан сайн ах дүү, ай өгсөн ч болно, ай өгөхгүй ч болно гэж инээхэд Нэмэхжаргал мөн хариу инээж:

	— Бахуут минь, би өрөө өгөлгүй яах вэ. Манай зарим дүрсгүй хүнтэй адилгүй шүү. Харин энэ жил өрөө өгч чадахгүй хойтон жил өгье гэвэл. Бахуут баахан бодож, толгой дохин дуугүй байх нь:

	— «Түүний хариуд чи над юу өгөх гэж байна» гэж асууж байгаа бололтой. Нэмэхжаргал түүнийг мөн мэдэж:

	— Бахуут минь чи зовох хэрэггүй, намайг амьд байсан цагт манай хошуунд дураараа ирж худалдаа хийж бай! Би ноёндоо таны тухай хэдэн сайхан үг хэлье гэж баахан согтсон тул мөрийг нь алгадахад Бахуут бас л толгой дохиж:

	— Ай тэгвэл их сайн, тайж гуай би бас нэг юм асууя. Баэ хо ту, энэ юу байна гэхэд тэр хоёрын ярилцахыг сонсон тавагтай үзэм чавгыг бараг идэж дуусаж байсан Удвал учир начиргүй инээхэд Нэмэхжаргал мөн инээж, инээсээр нүднээс нулимс гарч, гарын араар арчиж байхад Бахуут уур нь хүрч, хятадаар хараалын хэдэн үг хэлээд, эр эм хоёрыг ээлжлэн харахад тэр хоёр нэг хэсэг инээгээд сая инээдээ арайхан барьж, Нэмэхжаргал өгүүлрүүн:

	— Ай Бахуут минь манайхан чамд ийм нэрийг өгсөн учир бол чиний хүзүүний хавдрыг хэлсэн байхгүй юу. Чам шиг ийм хүзүү хоолойдоо хавдартай хүнийг манайхан Бахуут гэдэг юм гэжээ. Бахуут сая учрыг олсон юм шиг мөн инээж:

	— Ай бахуу бахуу гэж хоолойгоо зааж, ай тэгвэл яахаа гэж нэг хэсэг дуугүй байснаа:

	— Ай Буянт ямар нэр байна.

	Удвал: —Буянтай их сайн хүн гэсэн үг.

	Бахуут газар нулимж

	— Манай пүүсийн нэг зангуудыг танай монгол хүн Буянт гэдэг. Тэр буянт биш, ёстой ёстой... гэж хэлэх үгээ олж ядан байхад, Нэмэхжаргал:

	— Ёстой муу хүн, нүгэлтэй хүн үү гэж асуув. Бахуут гуяа алгадан:

	— Ай дүйлээ, ёстой муу хүн гэв. Нэмэхжаргал Удвал хоёр бас нэг хэсэг хөхрөв. Нэмэхжаргал урт чулуун соруултай гаансаа гаргаж Бахуутын янлиу хольсон шинэхэн ногоон дүнсэн тамхинаас сонирхон татаж суухдаа:

	— За манай түнш ямар бараатай ирсэн юм бэ дээ?

	— Яахаа, жаалхан юм авчирсан.

	— Дээлийн өнгө бий юу гэж Удвалыг хажуугаас асуухад:

	— Ай энэ юу байна гэж Бахуут учрыг ойлгон ядан Нэмэхжаргал өөд харахад:

	— Торго дурдан авчирсан уу гэж асууж байна гэж цаадах нь тайлбарлаж өгөв.

	— Ай авчирсан, авчирсан гэж сая учрыг олон майхны гол дунд нэгэн том хунз дотор толгойгоо бараг оруулан байж нөгөө хоёрт үзүүлэлгүй тэмтрэн тэмтэрсээр хэдэн хуй торго гаргаж өмнө нь тавив. Майханд туссан нарны гэрэлд хачин сонин хээтэй торго таван өнгийн солонго шиг туяаран харагдаж байгааг хараад Удвал:

	— «Яасан сайхан торго вэ» гэж дуу алдан бас хошуугаа цорвойлгон хөөрхөн хар нүдээ анивчуулаад, нөхрөө харах нь «энэ торгоноос авч өгөөч» гэж гуйж байгаа бололтой. Нэмэхжаргал эхнэрийн санааг төдхөн мэдсэн ч зориуд торгыг голох мэт байдал үзүүлэн Бахуутаас:

	— Ердөө энэ хэдэн торго уу гэж хуруугаар чимхлэн яс муутай, тэгээд бас өнгө нь тааруухан юм байна гэхэд Удвал тэсэж байж ядан:

	— За яршиг, сайхан л торго байна. Та тэгээд над энэ торгоноос ядаж нэгийг авч өгөхгүй юу? гэхэд Нэмэхжаргал баахан бодоод:

	— Чамайг Чавгатай сүйд болоод байдаггүй бол ч аваад л өгмөөр торго юм даа гэж цаашлуулахад Удвалын хацар ягаарч юуны чинь Чавга, та битгий дэмий юм яриад бай гэж тэвдэв.

	Бахуут эр эм хоёрыг Чавга гэлцээд байхаар нь чавга хэрэгтэй юм байна гэж бодоод: — Ай торго хэрэггүй бол чавга өгч болно гэвэл Нэмэхжаргал Удвал хоёр бас өөрийн эрхгүй хөхрөлдөхөд Бахуут бүр ч эс ойлгон:

	— Ай чавга хэрэггүй.

	— Чавга хэрэгтэй, манай хатан чавганд их дуртай шүү. Бахуут дийз дээр чавга нэмж тавиад өнөөх торгоо урт хумстай хуруугаар чимхлэн татаж: «Ай та нар харав аа. Ёстой сайн, ястай торго шүү гэж нэлээд дэмий ярилцаж байгаад арван хэдэн торгоноос эргүүлэн тойруулан үзсээр хоёр хуй торгыг сонгож авав.

	— За яах вэ, Бахуут аа! Энэ торгыг миний дансанд бич баа, намар адуу, үхэр, хонь, арьс нэхий юу бол юу аваарай гээд тэр хоёрыг торгоо авч явах гэтэл, Бахуут хэзээний зэхэж бэлтгэсэн бололтой нэг хуй чисчүүг Нэмэхжаргалд, эхнэрт нь нэг дурдан, бас үнэрээр тааварлавал тамхи бололтой боодолтой юм, жижигхэн модон хайрцагтай нарийн боов тэргүүтнийг өгөхөд Нэмэхжаргал түүнийг бэлэг гэж сайн мэдэж байсан боловч зориуд: — За яах вэ, үүнийг бас миний дансанд бич хэмээвэл:

	— Ай, биш, биш. Энэ миний бэлэг гэхэд нь:

	— Ай тийм бол яах вэ гэж Нэмэхжаргал Удвал хоёр Бахуутад тал өгч авсан юмаа хөтчидөө бариулан гэрийн зүг мордон явав.

	Үдэш орой болтол маймаа хийгээд хоёр иргэн майхандаа орж залуу нь гал түлж, хонины шинэхэн тураг махыг хэрчин, богинохон иштэй бяцхан тогоонд тос хийж махаа хуурахдаа зүйл бүрийн үнэртэн, гашуун нясуун хольцыг хийхэд сайхан үнэр нь ойр хавь түгэн тархаж байв. Хуургаа хийж дуусаад тэр хоёр савхаа авч том гэгч мантууг уутнаас гарган, бас бага зэрэг халаасан ганзай архинаас жижигхэн хундаганд хийж, хуурганаас савхдан идэж, хундагатай архинаас шимэн ууж байхад хөгшин нь:

	— Чи үз, монгол хонины мах ямар байна?

	— Их өөхтэй юм. Тэгээд бас хачин хурц үнэртэй. Би үнэрийг дарах гэж гаа жан нэлээд хийв.

	— Чи мэдэхгүй, эзэн хаан, хэрэв хонины мах зооглох гэвэл заавал монгол хонины махыг авчруулж иддэг гэлээ.

	Залуу хятад тамхи татаж, өнөөдрийн маймаа нэлээд сайн болсныг сэтгэл ханамжтай хэлээд, Нэмэхжаргал тайж юу авсныг асуухад өвгөн нэгд нэгэнгүй яриад бас нэмж бэлэг өгснийг хэлэв.

	— Ай тэдэнд яасан их бэлэг өгсөн бэ?

	— Юун их байх вэ, манай хятадын эртний үгэнд нимгэн юм аваад, зузаан юм өг гэсэн байдаг. Миний Нэмэхжаргалд өгсөн бэлэг бидний хонжооны аравны нэг хувьд хүрэхгүй.

	Хөгшин хятад тамхиа татаж гурав дахь хундагаа уугаад хөнжил дэвсгэрээ дэлгэж түдэлгүй унтав. Залуу ч мөн илүү дутуугүй гурван хундага уугаад гадагш гарч ачаа бараа, тэргээ шалган үзэж, үхэр ойрхон эсэхийг мэдээд мөн майхандаа орж унтав.

	Бахуут залуу хоёр энэ хошуунд гурван хоног худалдаалаад залгаа хошуу орохоор явав.

	Арьс нэхийгээрээ атга үзэм, ам даавуу сольж авч, хургатай хонь, тугалтай үнээ, үрээ байдсаараа бага сага бөс даавуу, чинээтэй нэг нь торго дурдан арилжаалсандаа ардууд их л олзуурхаж байв. Хятадын ам санааны зоргоор үнэ цэнэ өгч, энэ намар хятадууд буцахад, эсвэл хойтон хавар ирэхэд өдий төдий мал, арьс шир, ноос үс өгөхөөр хэлэлцэн тохирчээ. Залуу хятад хөх шугамтай том зузаан үдмэл данс дээр урт хумстай нарийхан хуруугаараа бийрийн хамгийн дээд талаас барьж торгон үзүүрийг дэгжин гэдэг нь нахилзуулан өр өглөгтэй хүний нэрийг асууж сурмаг тэмдэглэн бичиж байв.

	Тэрхүү төө зузаан дансны талаас илүүд нь өртний нэр бичигдсэн байжээ. Хааяа нэг хүний нэрийг дугуйлж өр авлага дууссаныг тэмдэглэсэн боловч ихэнх нь өрөө төлж дуусах байтугай өчнөөн төчнөөн өр нэмж тавьсан байжээ.

	 

	* * *

	 

	Нэгэн үдэш Ханд үнээ саахаар хувин авах гэж тогооны гэрт ортол эр эм хоёр хүн шивэр авир ярилцаж байхад орохыг түр зогсож чагнавал эр нь түүний нөхөр, эм нь Дашжид бололтой. «Юу ярьдаг улс вэ» гэж сонирхон чагнавал, Чавга шалиг дуу гарган Дашжидыг аргадаж цаадах нь уцаарлан «боль, цаашаа» гэж түлхэн байна. Үүнийг сонсоод Ханд олон таван юм бодолгүй гэрийн хаяанд байсан багана шүүрэн авч, «муусайн золигууд та нар ингэж байдаг вий» гэж бархиран гэрт гүйн ороход Чавга Дашжид хоёр гэрээс зугтан гарч амжив.

	— Ханд минь! Дуугаа тат, улс амьтны шившиг болно гэж Чавга аргадахад Ханд улам муухай чарлан:

	— Юу гэнээ муу нохой чи одоо шившиг болохоо мэдэв үү. Хүүе, та минь, ирцгээ, харцгаа, энэ хоёрыг гэхэд Дашжидын айдас нь уураар солигдож:

	— Чи галзуу юм шиг битгий чарлаад бай, юу ч болоогүй гэхэд Ханд «Юу гэнээ, муу самуун садар эм чи хүний нөхрийг хулгайлж байгаадаа ичихгүй байна уу? Одоо би чамайг алаад өгнө. Чи ингээд хүний эрийг хулгай хийж бай гэж баганаа далайн очиход Дашжид зайлан гараад баганыг зууран барьж:

	— Хар галзуу амьтан бэ. Чиний муу нөхрийг чамаас өөр хэн тоодог юм бэ? Харин наадахаа сайн барьж бай. Дахин нойтон хамуу шиг байвал би мөчийг нь хуга цохино шүү, сайхан мэдээрэй гэв.

	— Үгүй ер айсан хүн адуу хөөх, ичсэн хүн хүн алах гэдэг нь болж байна даа, хөөрхий. Эм нохой сүүлээ өргөөгүй бол эр нохой шиншин дагахгүй гэсэн байдаг. Чи миний нөхөртэй савсганаагүй бол миний нөхөр чамайг оролдох ч үгүй. Чамайг ирэхээс өмнө миний нөхөр томоотой байсан. Чи ирээд л уруу татлаа гэж Хандыг орилоход Дашжид хүйтнээр инээн: — Ээ мунхаг амьтан аа! Чи чинь ёстой сохор юм байна. Чи наад муу нөхрөө юу хийж явдгийг мэддэг үү, хаана байсан юм бэ?

	— Миний нөхөр юу хийсэн юм бэ, чи хэл л дээ.

	— Чи өөрөө юу хийж явсныг нь асуухгүй юу?

	— Чи мэддэгээрээ хэл л дээ.

	— Хүн бүхэн мэддэг юмыг чи ганцаараа мэддэггүй юм байна даа, хөөрхий зайлуул гэж хэлээд Дашжид гэрийн зүг явав.

	Ханд энэ үгийг сонсоод, баганаа далайн Чавга өөд бархиран очиход цаадах нь зугтав. Ханд баганаа далайсаар хойноос нь хөөв.

	Тэр үес гэрийн эзэн эзэгтэй хоёр наадамд яваад эзгүй байжээ. Тэднийг буцаж ирмэгц Ханд Удвалд Чавга Дашжид хоёрын юу болсныг нэгд нэгэнгүй тоочин хэлэв.

	— Тэгнээ, тэгнэ. Би мэдэж байсан юм гэж Дашжид Чавга хоёрын чухам яаж байсныг байн байн нарийвчлан асууж байв.

	Мөн өдрийн орой Удвал Чавгын хажуугаар зөрөхдөө түүний гарын булчинг дуу алдтал мушгин чимхэж хачин хүйтнээр харахад Чавга хэрэг биш болсныг мэдээд Хандад уурлахын ихээр уурлаж «Гайгүй, хариад чамайг алахаас наагуур зодно» гэж занаж байв. Удвал шөнө орондоо Дашжид Чавга хоёрын юу болсныг нөхөртөө ярихад Нэмэхжаргал:

	— Чавгын зөв. Хандын дэргэд Дашжид чинь аргагүй сайхан бүсгүй дээ гэхэд:

	— Чиний наад хоёр цэхэр нүд чинь юу харж байдаг юм бэ? Дашжидын дэргэд манай Ханд чинь зүстэй бол зүстэй, махтай бол махтай, та нарын тэр сүйд болоод байдаг Дашжид чинь зүс ч үгүй, царай ч үгүй, дарвагар амлачхаад, — Тэгээд бас ясан гааж, муухай харцтайг нь яана, ёстой эрийн тэнгэр гээчихсэн шулам эм байгаа юм. Нэмэхжаргал инээмсэглэж байгаа нь Удвалд эс харагдах боловч түүний дууны өнгөөр мэдэхэд хялбархан байлаа.

	— За энэ чинь юу болох нь энэ вэ? Чи чинь Ханд шиг муухай хүүхэн энэ ертөнцөд байхгүй гэдэг биш билүү. Тэгээд одоо юу болохоороо магтаад гарав.

	— Дашжидын дэргэд ч Ханд Асори тэнгэрийн дагина шүү. За тэр ч яах вэ. Одоохон та энэ олж ирсэн шулам эмээ зайлуул. Тэгэхгүй бол толгой цусдаж магадгүй шүү. Харж л байгаарай.

	— Би түүнийг чинь олж ирсэн юм уу, отог багаас тэжээж тэтгэ гэж өгөө биз дээ. Урьд өмнө ямар таньж мэдэх биш эргүүлж өгье гэсэн ч тамгын газар яалаа гэж буцааж авах билээ. Миний бодоход Чавга Дашжид хоёрыг салгах хэрэгтэй байна. Чавгыг л цэрэгт хөөж явуулъя. Ер нь ч тэгээд Чавга сүүлдээ юу ч хийж магадгүй хүн байгаа юм.

	Удвал энэ үгийг сонсоод царай нь хувирсан боловч тэр нь харанхуйд эс харагдаж харин дуу нь хувирсан байв.

	— Чавга ч таны гэрийн хамгийн сайн адууч байж даа. Хэрэв түүнийг цэрэгт хөөж явуулбал барьж унах морь танд олдохгүй болох байх шүү. Тэгвэл та хэцүүднэ.

	Нэмэхжаргал: — Тийм нь тийм, ганцхан би ч биш, хэцүүдэх хүн олон гараад ирэх бий, гэвч аль хэцүүг хэлж барах вэ гэж ёжтойхон хэлэнгүүт эвшээлгэж «За унтъя» гэж буруу хараад түдэлгүй хурхирав.

	Удвал «гайгүй муу өлөгчин эм чамайг нэг ч өдөр амар заяаг чинь үзүүлэхгүй байлгаж байгаад эсвэл амийг нь хорлуулж үзүүлнэ, үгүй бол оргож зайлж явуулна даа» гэж санаад мөн эвшээлгэн буруу харж унтав.

	 

	* * *

	 

	Нэгэн өдөр сумын занги Цэрэн Нэмэхжаргалынд хүрч ирэв. Өндөр туранхай биетэй улцан нүдтэй Цэрэнг ирэх бүрд нь Удвал «за муу улцан өвгөн чинь бас ямар муу юм хэлэх гэж ирэв дээ» гэдэг байжээ. Үнэхээр Цэрэн энэ удаа ирэхдээ мөн л сайн юм хэлэхгүй, саарыг дуулгах гэж иржээ. Нэмэхжаргал Цэрэнг төдийлөн тоомсорлодоггүй боловч өнгөн дээр нь түүнийг хөнгөлж чаддаггүй ажээ. Юмны эзэн сумны занги гэдэг бас ч хоосон үг биш. Хэдийгээр Нэмэхжаргал дөрвөн хамжлагатай тайж нэртэй боловч одоо тайж байтугай засаг ноён ч толгой мэдэлгүй цаг болохоор Цэрэнг орж ирэхэд босож угтан гэрийн баруун талын дээд суудалд суулгаж, зарц охин айраг хийж барив. Харилцан тамхилж, энэ жилийн зуншлага малын тарга хүч зэрэг энгийн ярианаас эхэлж түдэлгүй Цэрэн зангийн хүрч ирсэн учрыг асуухад Цэрэн улцан нүдээ арчиж Нэмэхжаргалын янлиу хольсон тамхинаас гансаа нэрж, хэд сайн сорж утааг нь үнэртэн нэг хэсэг дуугүй суугаад, Нэмэхжаргалыг харж: — Би болсон хойно ямар сайн юм хэлэх вэ дээ. Одоо бас цэргийн хэрэглэлд морь мал татах гэнэ гэв. Нэмэхжаргал лав ийм үг хэлнэ гэж мэдэж байсан боловч нүдээ том болгон, халзан духаа илж:

	— Үгүй энэ чинь юу болж байна. Тун саяхан өдий төдий мал авсан биш билүү. Цэрэн сормуусгүй улцан шүдээ анивалзуулан инээж:

	— Түрүүнд бол яах вэ дайчлан авсан. Одоо Богд эзэн үнэ хөлсийг нь өгч худалдаж авах гэж байна гэж цаанаа ёжтой хэлэв. Нэмэхжаргал хултай айргаас худ худ залгилахдаа

	— Худалдаж авах, хурааж авах хоёр ямар ялгаа байх вэ дээ. Хийм дэмий юм ярьж байсны оронд зүгээр л туугаад явсан нь шулуун. Цэрэн:

	— Ард олноос мал худалдаж авна гэж улсын сангаас бага сага мөнгө гаргадаг нь ч гаргадаг юм байна. Гэвч тэр мөнгийг өнөөх мал худалдаж авах түшмэл нь яалаа гэж бидэнд өгөх вэ дээ. Нэг пун цэн ч өгөхгүй бүгдийг завшаад төдөн түмэн лангаар төдөн түмэн хонь авсан гээд мэдүүлчихгүй юу. Тэгээд худалдсан, худалдан авсан болдог юм.

	Нэмэхжаргал энэ удаа Цэрэнгийн үгийг зөвшөөрөн халзан толгойгоо дохиж:

	— Нээрээ л тийм байх даа. Та айраг уу гэж Цэрэнд хэлээд өөрөө айргаас ууж баахан дуугүй суугаад!

	— Энэ удаа чухам манай монголоос хэчнээн мал авах юм бол оо?

	Цэрэн тэгэхээс тэгэх гэсэн юм шиг:

	— Одоо юу гайгүй гайгүй, энэ удаа харин гайгүй шүү, түм таван мянган адуу, за байз тэмээ хоёр түм. Үхэр харин урьдаас арай илүү бараг 3 түм орчим, хонь ч яах вэ дээ, бас л яггүй 5 түм орчим юм шиг билээ гэв. Нэмэхжаргал үүнийг сонсоод «пээ!» гэж хэлээд сандрахдаа босон харайж:

	— Үгүй энэ чинь, Халхын мал үлдэх юм уу? гэхэд Цэрэн улцан нүднийхээ нулимсыг арчиж:

	— Халхын буян их болохоор эрх биш бага сага юм үлдэх байлгүй гэлээ. Нэмэхжаргал гансны үнсийг ууртай гэгч нь тог тог цохиж унагаан эрээн утсан хатгамал оёсон тамхины савнаас гансаа нэрж, сайхан үнэртэй тамхины цэнхэр утааг алгуурхан үлээж:

	— Ай даа, үлдэх бол тун бага үлдэх бий. Цэрэн занги аа! Ойрын хэдэн жил зүүн гартай байлдах цэргийн хэрэглэлд ер нь хэчнээн мал манай монголоос татварлаад байна даа. Та нар албаны улс түүнийг сайн мэдэх ёстой. Миний бодоход лав тоо мултарсан байх.

	Цэрэн гараа сарвайж Нэмэхжаргалын тамхины савыг авах гэхэд цаадах нь дургүй байдалтай өгмөр болоод:

	— Одоо ч юм юм барагдах нь, тамхи ч дуусах нь гэв.

	Цэрэн ер хайхарсан шинжгүй урт чулуун соруултай гансаа Нэмэхжаргалын тамхины саванд хийж  гайгүй сайн нэрж аваад ганснаас нь тамхиа асааж шуналтай гэдэг нь сорж бас л дуугүй байлаа. Нэмэхжаргал дургүй нь хүрч «миний асуусан зүйлийг сонсоогүй бололтой» гэж бодоод, дахин өнөөх асуулгаа тавихад Цэрэн сая ам нээж хэлрүүн:

	— За энэ чинь юу билээ. Энэ 15 жилийн дотор манай Халхаас агт морь хоёр түм, гурван мянга, гүү таван түм, гурван мянга, тэмээ арван түм, үхэр харин гайгүй 4000, хонь хоёр сая гаруй, ямаа хорин таван түм гэдэг билүү дээ энэ чинь тэгээд ямар бүрэн тоо бишдээ. Энэ юу ч биш. Үүнээс хамаагүй илүү байгаа гэж Нэмэхжаргал хэлэхэд:

	— Тэр ч бүүр тийм л дээ гэж Цэрэн дахин гансаа Нэмэхжаргалын тамхины саванд хийж нэрээд: «Одоо ч амьтан нийтээрээ үгүйрч байна. Малынхаа зэлийг эвхэж, тогоогоо харлуулж, уух идэх ч юм байхгүй болох нь. Газрын үндэс ууж идэх цаг ч боллоо. Гэрээ бүрэх ч эсгий олдохгүй. Ёстой өнөөх гэртээ нар сар мандуулж, хотондоо навч цэцэг дэлгэрүүлэх юм байх.

	— Ёстой модоо барих гэдэг л болох нь. Тэгээд одоо манай хошуунаас чухам хэчнээн мал татах болоод байгаа юм бэ дээ.

	— Худалдаж авна шүү дээ.

	— Тийм ээ, харин хэчнээн мал дээрэмдэж авах юм бэ дээ.

	— Тайж минь, дуугаа, хүн сонсвол бид бүгдээрээ толгойгүй болно.

	— За тэгээд хэчнээн мал юм бэ? Би хэдэн мал өгөх болоод байна, хэлээд өг!

	— Цэрэн улцан нүдээ анивалзуулан баахан бодоод:

	— Манай хошуунаас одоо адуу 300 орчим, тэмээ 100, үхэр 200, хонь 3 мянга орчмыг худалдаж авах нь шиг байна.

	— За тэгвэл манай хошуу ч хүүдийний амаа доош нь харуулаад гүвэх гэдэг болж дээ.

	— Их л хэцүү байна, яадаг ч билээ дээ.

	— Та ч яах вэ юмны эзэн сумны занги гээд юу байгаа бүгдийг л аваад явдаг юм байгаа биз. Манайх гэдэг айл юутай үлддэг юм бол доо гэж хэлэхдээ халзан толгойдоо чухам хэчнээн мал өгөхөө бодож амжсан байжээ.

	— Танайх уу, гайгүй ээ. Хэчнээн мал авсан ч манай Нэмэхжаргал тайж ямар хотойх хүн биш, юуны төлөө Нэмэхжаргал нэртэй билээ. Мал сүрэг нь ямар цөөрөх биш нэмээд л байна гэсэн үг шүү дээ.

	— Алба амины хэдэн малтай минь үнэн. Гэвч албанд өгсөөр байдаг хэд маань барагдлаа. Цэрэн минь! Энэ удаа намайг бас харж үзэхийг мэдээрэй.

	— Таныг харна гэдэг чинь чинээ мөхөс хэдийн малаас л нэмүүхэн авна гэсэн үг шүү дээ.

	— За хаанаас. Би баян ч гэсэн ганц хүн, манай сумны албат нар мал цөөн ч гэсэн олны олон таван цэн гэдэг уг байдаг шүү дээ. Надаас мал татварлаж авна гэдэг чинь миний малын ашиг шимийг харж амьдарч байдаг нөгөө хэдээ амжирлагаас нь салгаж байгаа хэрэг шүү дээ. Тийм биз дээ.

	— Тэр ч тийм. Тэгэхдээ хийдийн малаас авч болдоггүйгээс хойш хэдэн юмтайхан тайж, бэлтэйхэн энэ улс (баян гэсэн үг)-аас авах болох юм байна шүү дээ. Гэвч би чадах ядахаараа аргалахыг бодъё.

	— Ээ ашгүй.

	— Нэмэхжаргал минь ингээд хэрэг дуусаж байгаа юм биш. Та бас хүн гаргах болно.

	— Юун хүн билээ.

	— Хурааж худалдаж авсан тэр малыг чинь хариулах, тууж хүргэх хүн хэрэгтэй шүү дээ.

	— За байз гэж дотроо бодохдоо «Чавгыг явуулдаг юм билүү, түр боловч Удвал тэр хоёрыг хөндийрүүлэх хэрэгтэй байна. Уул нь муу золигийг цэрэгт л хөөж явуулбал зүгээр байсан юм» гээд за яах вэ, нэг хүн гаргахыг бодъё гэв.

	— Манж нар зөвхөн мал биш, бас хүн цэрэгт татах гэж байгаа. Аягүй бол тайж та ч мордох байх.

	— Цэрэн минь, намайг л явуулж болдоггүй юм шүү дээ. Би бөөр нурууны өвчтэй хүн дээ.

	— Аягүй л бол явуулна даа. Ер нь цаг тун цөвүүн болж байна. Зүүнгар дотроо эвдрэлцэж, Амарсанаа гэдэг ноён манж хаанд дагаж ороод удалгүй хятадаас их цэрэг дагуулан Зүүнгарыг байлдан эзлэхээр, ирэх сурагтай байна. Манай энд ч газар сайгүй хөлсөөн болж байгаа дуулдана.

	— Тийм байх шүү, хятад маймаа нарыг уулгалах явдал үргэлж гарах боллоо. Тэгэхдээ 1, 2 хүн биш заримдаа хэдэн зуун хүн байдаг гэнэ.

	— Тэгвэл энэ чинь энгийн дээрэм тонуул биш, ах хөлсөөн. Цэргийн хэрэглэлд морь мал олон удаа их дайчилж, улс нийтээрээ үгүйрэн ядарч ирэхээр ийм бослого хөлсөөн гарч байгаа хэрэг дээ.

	— Ээ бурхан минь цаг ч аргагүй хэцүүхэн болж байна даа. Та намайг л цэрэгт хөөж явуулдаггүй юм шүү дээ.

	— Таныг ямар энгийн цэрэг болгох биш цэрэг даргалуулж явуулна. Өөрийн хошууны цэргийг авч явна шүү дээ. Харин цэрэгт явахгүй байх нэг арга байна.

	— Ямар арга вэ? Даруй хэлж өгөөч.

	— Миний дээр хэлдгээр цэргийн хэрэглэлд нийлүүлэх манай хошууны малыг Улиастайд хүргэж өгөх жил бий. Дороо хэдэн хуягтай явна. Энэ чинь цэргийн албанд дайчлагдаж жинхэнэ байлдааны газар очихоос хавь үгүй дээр шүү. Нэмэхжаргал бодол болсноо: — Цэрэг захирч явснаас мал тууварлаж явах нь амь биед нь халгүй юм байна. Гэвч би бодно. Та ер нь аль алинаас нь чөлөөлж өгөхийг хичээгээрэй гэв.

	Нэмэхжаргал тэр нэгэн шөнө Удвалаас Дашжид Чавга хоёрын явдлыг сонссоноос хойш Дашжидыг хүсэмжлэх сэтгэл улам хүчтэй болов. Тэр өдөр Цэрэн мал тууварлах хүн нэхэхэд Чавгыг явуулна гэдэг бодол хамгийн түрүү орсонтой адил Дашжидыг өөр айлд өгье гэж Цэрэн зангид хэлж болох байсан. Чухамдаа Цэрэн л Дашжидыг тэжээлгэх гэж түүнд өгсөн юм. Гэтэл Дашжидыг чинь буцааж өгье гэж хэлэх ч байтугай, энэ тухай бодсон ч үгүй байжээ. Чавга Дашжид хоёр ч тэр оройн явдлаас хойш ярих хэлэлцэх ч чөлөө гарахгүй болжээ. Удвал тэр хоёрыг хаана явах, юу хийхийг сэргийлэн хардаг учраас бие биеийн өөдөөс ч эгцэлж харахын аргагүй болжээ. Удвал Дашжидэд хэзээний муу дээр улам муу болж, ууж идэхийг хасаж, нүдэнд орсон хог, шүдэнд хавчуулсан мах шиг хамаг муу бурууг Дашжидэд чихдэг болов. Нэмэхжаргал, Удвалыг хошууны Майдар залахад үзэхээр явж эзгүй, гэрийн зарц нарыг малд явсан чөлөөгөөр Дашжидтэй хоёулаа гэрт үлдэх шалтаг гарч, цай аягалж өгөхөд нь тэврэн авч, шууд орон дээр дарж унахад Дашжид ихэд уурлан, түүнийг хоёр хөлөөр ганц тийрэн унагаад, галын шилээгүүрээр нүүр нүдгүй цохилоход Нэмэхжаргал арай гэж мултран гарч толгой нүүрээс урсах цусыг алчуураар арчиж: — Гайгүй муу шивэгчин чамайг, чи гэрийн эзэн тэгэхдээ тэнгэр язгууртан тайж хүнд гар халдаж, цус нөжийг холино гэнээ. Чи боол хүн эзэндээ халдвал ямар хуультайг мэдэх үү. Огтчин алдаг юм шүү. Чамайг тамгын газар тушааж өгнө дөө гэж тачаадан газар дэвслэхэд Дашжид түүнийг харж хүйтнээр инээж «Халзан чөтгөр минь чи амьд үлдсэндээ баярла. Олон юм яриад байвал гээд ханын толгойноос дүүжлээтэй Нэмэхжаргалын мөнгөн чимэгтэй хэт хутгыг яах ийхийн зуургүй шүүрэн авч

	— Чамайг бүлж ална шүү. Тэртэй тэргүй үхэх ялтай надад гараа нэгмөсөн бузарлаж чамайг тонилгоод, өөрөө тамгын газар ялаа хүлээн очсон ч шулуун гэж дайрахад Нэмэхжаргал «Ээ бурхан минь, амь авар!» гэж ухаан жолоогүй гэрээс гарч зугтав.

	Дашжид түүний хойноос харж нэг хэсэг зогссоноо хутгыг хаяж гэртээ оров. Нэлээд орой болж байхад Удвал авгай буцаж ирэв. Нэмэхжаргал тэр үдшидээ юу ч хэлсэнгүй. Улс амьтан ч Дашжид тайж гуай хоёрын хөглөснийг огт мэдсэнгүй өнгөрчээ.

	 

	* * *

	 

	Нэгэн өдөр отгийн дарга Цэрэн тамгын газрын түшмэлийн хамт Нэмэхжаргалын нутаг дээр хүрч ирэв. Нутгийн хөгшин, залууг цуглуулж «Богд эзэн Зүүнгарыг дайлах их цэргийн хэрэглэлд зориулан, албат та нараас мал худалдан авах зарлиг буулгав. Иймд та нар, богд эзний гэгээн таалалд нийцүүлэн түүний тэнгэр мэт хишгийг сүслэн санаж өөрсдийн мал сүргээс өргөх хэрэгтэй. Энэ удаа татварлахгүй. Харин үнийг өгч авах тул урьдын адил цааргалан дургүйцэх явдлыг хэрхэвч гаргаж бодохгүй!» гэж тарган бүдүүн атал хачин нарийн дуутай түшмэл ихэмсгээр хэлээд сумын даргад хандаж:

	— Эдний отогт хэчнээн малыг оноож өгөхийг цугласан ардад хэл гэж тушаав. Цэрэн улцан нүдний нулимсыг арчиж, отгийн дарга Гомбо тас хар хир болсон вааданг задалж зузаан гэгч нь дансыг гаргаад өвдөг дээрээ тавьж, өтлөөд нүд нь бичиг сайн харахгүй болсон тул дансыг нүдэндээ нэг ойртуулан, нэг холдуулан уншиж ядан байхад тамгын түшмэл уур нь хүрсэн бололтой улам муухай чахарсан хоолойгоор:

	— Чи чинь юу болоод байна. Ядаж цөхөөд байх юмгүй, зүгээр л өрхийн тэргүүлэгчийн нэр, худалдах малын нэр тоог хэлэхгүй юу гээд Цэрэнг муухай харж:

	— Та нар урьдаар малаа айлуудад хуваан оноосон юм уу гэхэд

	— Тэгэлгүй яах вэ, бид гурав хоног сууж нарийн данс хийсэн юм байхгүй юу гэв. За тэгээд унш гэж түшмэл зандрахад Гомбо мөн л дансаа нүдэндээ нэг холдуулан, нэг ойртуулан байж арайхийн түгдрэн байж эхлээд Нэмэхжаргал тайжийн гаргах малыг уншив.

	Адуу 18, үхэр 3, хонь 80, тэмээ 1 гэв.

	Гомбо дансаа ойртуулан холдуулан байж Дэмбэрэлийнх гэж уншив. Дэмбэрэл энэ нутгийн дунд зэргийн хөрөнгөтэй хүн. Гомбыг адуу 5, үхэр 2, хонь 70, тэмээ 1 гэж уншихад Дэмбэрэл түүнийг сонсоод эс итгэсэн байдалтай:

	— Юу гэнээ, би буруу сонсов уу, чи буруу хэлэв үү дахиад унш гэж Гомбоос шаардав. Цаадах нь яршиглан байж дахин уншив. Дэмбэрэл уур нь хүрсэн байдалтай, отгийн дарга, тамгын түшмэлийг харж:

	— Энэ чинь юу болж байна. Ийм шударгагүй хэрэг байж болох уу, арай дэндэж байгаа юм биш Нэмэхжаргал тайж хэдэн азарга адуутай байтал түүнд 18 адуу ногдуулж байна. Унааны хэдэн морьтой хүнээс 5 морь авах гэж байдаг. Тэгээд бас хонийг аваад үз. 16 суурь хоньтой Нэмэхжаргалаас 80 хонь аваад, хоёр зуу хүрэхтэй хүрэхгүй надаас тал хувийг нь авах гэж байна. Энэ ямар ёс вэ? гээд цааш үргэлжлүүлэн ярих гэтэл, түшмэл чихэнд хадсан муухай дуугаар дахин олныг аашлан зандарч:

	— Чи битгий олныг чалчиж бусдыг уруу татаад бай? Гомдол байвал жич ярь, бид яарч явна. Дараахыг унш гэв. Гомбо, Гончигийнх гэж уншив. Гончиг өвгөн ойртон очиж, чихээ дэлгэн сонсов. Тэднийх таргийн таван үнээтэй, чөдрийн хоёр морьтой цөөн хоньтой. Амьдрал нь хүрэхгүй болохлоор Нэмэхжаргал тайжийн малаас бас хошууны жасаас үхэр хонь гуйн авч хариулж арай хэмээн хэдэн хүүхдийг хамт амь улжиж явдаг айл ажээ. Гончиг, Гомбынх хоёр үхэр, 40 хонь гэж уншихыг сонсоод хөлөө дэвсэн гасалж:

	— Бурхан минь та нар чинь юу хийж байна. Баян хоосон чадал чинээний байдалд харьцуулахгүй аль баян чинээлгээс бага авч мань мэтийн хохь ядуу айлын амжирлагын малыг бүгдийг авах гэж байдаг чинь даанч дээ. Албат боол бид нар яаж амьдрах болж байна. Та нар хэлээд өгөөч гэж цухалдан тамгын түшмэдийн дэргэд шууд хүрч очиход цаадах нь баахан ширвээтэн айсан байдалтай ухарч:

	— Чи над руу битгий агсраад бай, наад сумын занги, отгийн даргатай ярь. Та нар ер нь яасан цааз сахилгаа мартсан улс вэ? Богд эзний зарлигийг та нар яагаад дагахгүй байна. Та нараас ямар булаагаад авч байгаа юм уу, үнэ өртгийг нь өгөөд худалдаад авах гэж байна гэв.

	Дуугүй байсан хүмүүс ам амандаа үг хэлж бөөн шуугиан болж байв. Тэгээд наран шингэх болж сая мал ногдуулах ажлыг дуусаж, түшмэд буцаж ардууд ч бөөн уур хилэн, уй гашуутай гэр гэртээ буцаж ирэв. Тэд харьж ирээд эхнэр хүүхдэдээ энэ өдрийн явдлыг ярьж айл бүрд уйлаан майлаан болсныг яриад яах вэ.

	Гурав хоногийн дараа отгийн дарга мал туух хэдэн залууг дагуулан айл айлын малыг гадна нь цуглуулан аль сонгодог сайныг шилэн авч, үнэ хөлсийг дараа өгнө гэж хэлээд туун явахад малын эзэнд халуун хошуут хайрт малаасаа салж түвдэн, эергэтэл уйлан дээлийнхээ дотоод хормойгоор малын хошууг арчиж байв. Энэ нь хишиг буяныг нь авч үлдэж байгаа хэрэг юм. Бас зарим нь үнээ малын дэлэн, гэдэснээс ноос үсийг авч, адууны хур дэл, үхрийн сүүлнээс хайчлан авч тоононы чагтаганаас уяж байв. Энэ нь мөн л хишиг буяныг үлдээн авч байгаа хэрэг байв. Тэгээд малыг нь туугаад явахад эхнэр хүүхдийн уйлалдах, малын майлах, мөөрөлдөх дуу үргэлжлэн хурамхан зуур хот хоосроод, эрэгтэйчүүд нь малынхаа зэлийг гунигтайгаар эвхэн авч байв.

	— Хайран сайхан мал

	— Буяны хэрэгт зориулж байгаа бол ч яах вэ, бузар дайсны идэш бэлтгэж өгч байна гэхэд даанч хэлэх үг олдохгүй юм.

	— Нэг мах цусны ойрд ах дүү нартаа туслахын оронд дайснуудад нь хамаг малаа хайр найргүй өгч байдаг ч ёстой хүн муутай хэрэг болж байна даа. Ийм муухай хэрэг бас байдаг аа.

	— Яая гэх вэ, дээшээ хэлэхэд тэнгэр хол, доошоо хэлэхэд газар хатуу гэж ардууд ам амандаа үглэн, хорсох гашуудах зэрэгцэн хөгшид нь маань уншиж, идэр залуучууд нь шүдээ зууж:

	— Бид ч ёстой хонь шиг номхон, үхэр шиг тэнэг амьтад юм даа. Ийм байхад биднийг дарлан байдаг нь зөв, аргагүй зөв гэж тачаадан ярьцгааж байв.

	 

	* * *

	 

	Танилцах хувилбар төгсөв.
Үргэлжлэлийг Хүүхдийн төв номын сангаас цаасан хэлбэрээр уншина уу.

